
Talba

MINUTI

Il-Minuti tal-Laqgħa Nru. 38 li saret fl-24 ta’ Lulju 2006, ġew konfermati.

DISKUSSJONI DWAR L-ENQUIRY AND REPORT TA’ L-AWDITUR ĠENERALI ON THE OPERATIONS OF THE “VOICE OF THE MEDITERRANEAN” RADIO STATION (Kont.)
  THE CHAIRMAN (Onor. Charles Mangion):  Insellmilkom.  Korrispondenza jidher li m’hemmx u għalhekk nistgħu nibdew bil-laqgħa  tal-lejla.  Jien kont se nibda billi nissuġġerixxi li ngħajtu lis-Sur Manni Spiteri flimkien mas-Sur Zarb, kif ukoll lis-Sur Richard Muscat u lis-Sur Tony Cassar u l-advisor ta’ l-awditur dwar l-aspett tekniku ħalli nikklerjaw iż-żewġ punti li tqanqlu l-bieraħ.
  ONOR. AUSTIN GATT (Ministru għal Investiment, Industrija u Teknoloġija ta’ l-Informazzjoni):  Sur President, qabel ma jiġu s-Sinjuri fuq il-mejda, jiena nformat mill-whip tagħna li kien hemm xi talba għall-filming biex fil-każ neħilsuha mal-ewwel.  

  THE CHAIRMAN: Jidher li kien hemm talba mis-Super One TV biex jiffilmjaw il-bidu tas-seduta tal-lejla, iżda ma kienx hemm qbil bejn iż-żewġ naħat dwar dan u għalhekk il-filming il-lejla m’huwiex permess.

  ONOR. AUSTIN GATT:  Sur President, jien m’iniex informat hekk imma nformat li l-whip tagħna qabel li jiġi ffilmjat l-ewwel minuta tas-seduta sakemm il-film jiġi mogħti unedited.  Insomma għal din in-naħa qiegħed ngħid li aħna naqblu li tiġi ffilmjata l-ewwel minuta tas-seduta sakemm dan jiġi trasmess unedited.
  THE CHAIRMAN:  Jiena informat mod ieħor.  

  ONOR. LEO BRINCAT:  Jiena  nformat li l-whip tan-naħa tal-gvern – qed ngħid dan suġġett għall-korrezzjoni għaliex m’għandix il-korrespondenza f’idejja –oġġezzjona għall-proposta li jsir filming minkejja l-istanding arrangement li kien hemm.

  THE CHAIRMAN:  L-istanding arrangements kienu jispiċċaw il-bieraħ u għal-laqgħa tal-lum ried ikun hemm talba speċifika.  Jiġifieri t-talba li kien hemm kienet tispiċċa fil-laqgħa ta’ nhar it-Tnejn, dik it-talba li kien hemm u kien hemm l-approvazzjoni.   Nista’ naqra dak li qal l-Onor. Mario Galea:  
“F’dawn l-aħħar ġranet, One News ġie jiffilmja mill-anqas darbtejn l-ewwel ftit tal-laqgħat tal-PAC.  Il-laqgħa tal-lum hija kontinwazzjoni tal-laqgħat li saru qabel, liema laqgħat One News diġa` ħa l-filmati tagħhom, l-ewwel minuti ta’ kull laqgħa.  Fiċ-ċirkostanzi ma narawx il-ħtieġa li One News jerġa’ jiġi jiġbed l-ewwel minuti tal-laqgħa tal-lum u għalhekk mhux se jingħata permess.”.  
Effettivament din hija d-deċiżjoni li ttieħdet.

  ONOR. AUSTIN GATT:  Sur President, mela lili nformawni mod ieħor.

  THE CHAIRMAN:  Il-kumitat għandu kull awtorita` li jibqa’ għaddej dejjem deċiżjoni jekk taqblu għax fl-aħħar mill-aħħar id-deċiżjoni hija tal-kumitat.  Nibqgħu ma’ din id-deċizjoni li għadni kemm qrajt, ħa nipproċedu?

  ONOR. AUSTIN GATT:  Jekk il-whips iddeċidew hekk, inħalliha f’idejhom.

  THE CHAIRMAN:  Mela l-permess m’huwiex mogħti.  Nerġa’ nitlob lil dawk il-persuni li semmejt sabiex jersqu magħna fuq il-mejda flimkien ma’ l-awditur ġenerali u l-konsulent tiegħu.  

  ONOR. AUSTIN GATT:  Mr Chairman, forsi nista’ nagħmel appell.  Nistgħu naqbdu suġġett u we kick it to death u nżommu miegħu, għaliex inkella nibdew sejrin min-naħa għall-oħra u nitħawdu aħna u jitħawwad kulħadd?

  THE CHAIRMAN:  Fil-fatt kont qiegħed nipproponi li nibdew bis-Sur Manni Spiteri li kien wieħed mill-board councillors u nistaqsuh dawk il-mistoqsijiet li rridu nistaqsuh min-naħa ta’ dan il-kumitat.  Imbagħad nidħlu fuq il-punt taż-żewġ kuntratti li tkellimna dwarhom u ħallejnihom in suspense sakemm aħna nistaqsu lis-Sur Tony Cassar u l-advisor ta’ l-awditur fir-rigward tagħhom.  Imbagħad nistgħu nibqgħu sejrin fuq l-items l-oħra mqanqlin fir-rapport ta’ l-awditur u kull suġġett li naqbdu mbagħad nippruvaw neżawruh għal dak li għandu x’jaqsam ma’ mistoqsijiet ħalli nagħmlu progress.

  ONOR. AUSTIN GATT:  Mr Chairman, bil-permess tiegħek, xtaqt ukoll nagħlqu l-kwestjoni tal-hospitality illum.  Din bdejniha l-bieraħ u ħallejniha mdendla.

  THE CHAIRMAN:  M’għandix oġġezzjoni għal dan.  

Mela nitlob lis-Sur Manni Spiteri li jikkonfermalna jekk kienx membru tal-bord tal- bejn is-snin 2000-2003.

  IS-SUR MANNI SPITERI (ex Councillor, VOM):  Jiena kont membru tal-kunsill ta’ l-amministrazzjoni tal-VOM fil-perijodu li qed issemmi int.  

  THE CHAIRMAN:  Għandek xi recollection li matul dan iż-żmien li inti għamilt bħala membru tal-bord, qattx ġew diskussi kif għandu jsir il-procurement u x-xiri fil-VOM, jiġifieri jekk għandhomx jiġu segwiti xi proċeduri?  Tiftakar jekk kienx hemm xi instructions bil-miktub, verbali jew f’xi forma oħra li kienu mogħtija f’dan il-perijodu min-naħa tal-bord jew min-naħa ta’ xi kumitat ieħor li stajt forsi kont involut fih inti?  Dan dejjem qed nirriferu għall-VOM.

  IS-SUR MANNI SPITERI:  Il-kunsill ta’ l-amministrazzjoni kien jiltaqa’ darba jew forsi darbtejn fis-sena u fih kienet issir policy in ġenerali.  Ma konniex nidħlu f’dettalji bħal dawn, pero` imbagħad kien ikun hemm laqgħat oħra li huma totalment informali, laqgħat li fihom kienet issir diskussjoni, kien jingħata parir, pero` imbagħad sta għal min qed jieħu l-parir jekk iwettqux jew le. Issa dwar il-procurement.  

Meta kienet se tinxtara xi ħaġa li tqum aktar minn Lm1,000, jiena niftakar li kien hemm drabi fejn semmejna li jaqbel li wieħed iżomm ma’ proċedura ċara, li fejn oġġett iqum aktar minn hekk għandhom jintalbu tliet kwotazzjonijiet biex ikunu ċari u wieħed ikun jista’ jagħżel l-aħjar, eċċ..   Din ma kenitx issir bil-miktub għaliex ma kienx hemm il-ħtieġa li ssir bil-miktub.  Dawn kienu jkunu laqgħat informali għal kollox, qegħdin hemm biex jagħtu parir ...

  THE CHAIRMAN:  Min kien ikun preżenti għal dawn il-laqgħat?  Dawn kienu laqgħat tal-kunsill?

  IS-SUR MANNI SPITERI:  Le, dawn ma kenux laqgħat tal-kunsill imma kienu laqgħat li konna nieħdu sehem fihom is-Sur Zarb u jien u kien ikun hemm preżenti wkoll il-managing director.  Barra minn hekk imbagħad żdiedu żewġ persunaġġi oħra, li kienu s-Sur Joe Izzo u s-Sinjorina Darmanin.  Ma nafx meta żdiedu l-kumitat bidilx ir-rwol tiegħu, pero` naf li kienu jattendu wkoll.  U naħseb li anke fil-preżenza tagħhom issemmiet, ingħata l-parir li meta l-oġġett ikun se jqum aktar minn daqshekk, għandhom jintalbu tliet kwotazzjonijiet.

  THE CHAIRMAN:  Aktar mistoqsijiet?  L-Onor Dalli.

  ONOR. HELENA DALLI:  Fil-fatt is-Sur Spiteri qed jikkonferma dak li qal is-Sur Zarb il-bieraħ, li pero` kien jidher li kien hemm nuqqas ta’ qbil bejn is-Sur Muscat u s-Sur Zarb fuq din il-kwestjoni. 

  THE CHAIRMAN: Fil-każ għamillu mistoqsija jekk kienx hemm qbil jew le.

  ONOR. HELENA DALLI:  Allura inti, Sur Spiteri, qed tikkonferma li kontu tagħtu pariri fuq il-mod kif jintnefqu l-flus u meta għandek ċerti ammonti, dawn għandhom isiru b’mod li toħroġ tender u jingħataw quotations. 

  IS-SUR MANNI SPITERI: Onorevoli, kien jingħata l-parir meta jinqala’ l-każ għax din ma kenitx xi ħaġa ta’ rutina.  Kienet issir laqgħa għaliex proprju kien se jkun hemm xiri ta’ tagħmir u allura dik il-laqgħa kienet issir proprju biex ikun hemm diskussjoni dwar dak ix-xiri, jekk hux konformi ma’ xi deċiżjoni li tkun ittieħdet qabel mill-kunsill ta’ l-amministrazzjoni, u fejn kien il-każ, il-parir ingħata. 

  ONOR. HELENA DALLI:  Allura meta ma sarx hekk, intom ġbidtu l-attenzjoni li mhux qed isir hekk?

  IS-SUR MANNI SPITERI: L-ewwelnett, biex tkun taf li ma sarx hekk ...

  ONOR. HELENA DALLI:  Skond ir-rapport ta’ l-awditur.

  IS-SUR MANNI SPITERI: Imma r-rapport ta’ l-awditur jiena  għadni sal-lum ma rajtux.

  ONOR. HELENA DALLI:  Imma aħna fuqu qed nimxu!

  IS-SUR MANNI SPITERI:  Lanqas naf għal liema perijodi jirreferi, pero` aħna konna naraw l-accounts ta’ tmiem is-sena. Ma konniex naraw id-dettalji ta’ l-accounts imma konna naraw ir-riżultat, jekk kemm-il darba qbiżniex l-allokazzjoni li kien hemm u konna narawhom in retrospect, għax dawn l-affarijiet ma jsirux għas-sena li tkun qiegħed fiha. 

  ONOR. LEO BRINCAT: Jiġifieri jekk qed nifhem sew, anke jekk kien hemm xi ħaġa speċifika li forsi ġiet diskussa b’mod informali minn dan il-bord jew kumitat jew kunsill, whatever it is, ovvjament intom kontu tiddiskutu biss dak li kien jinġieb għall-attenzjoni tagħkom?

  IS-SUR MANNI SPITERI: Sakemm ma kenitx tkun xi ħaġa li ħierġa minn xi deċiżjoni li tkun ittieħdet mill-kunsill ta’ l-amministrazzjoni, normalment konna niddiskutu proprju temi li jkunu qamu proprju għaliex ikun talabhom jew il-managing director ...

  ONOR. LEO BRINCAT: Mhux din hija l-mistoqsija tiegħi. Il-mistoqsija tiegħi hija jekk l-items li kienu jiġu għad-diskussjoni quddiemkom ta’ xirjiet, procurement or whatever, kemm ta’ oġġetti u kemm ta’ servizzi, intom kontux, mhux at the mercy, imma tiddependu fuq dak li jkun inġab għall-attenzjoni tagħkom. Jista’ jkun hemm li kien hemm ċerti items oħra li nxtraw xorta li ma nġibux għall-attenzjoni ta’ dan il-kumitat? 

  IS-SUR MANNI SPITERI: Jista’ jkun. 

  ONOR. AUSTIN GATT:  Sur Spiteri, dawn il-laqgħat informali li kienu jinvolvu lilek, lis-Sur Zarb u lis-Sur Muscat, kien grupp magħmul fuq istruzzjonijiet ta’ min? 

  IS-SUR MANNI SPITERI:  Naħseb li sakemm kien hemm iż-żieda ta’ żewġ personalitajiet oħra magħna, dan kien joħroġ mill-fatt li fir-regoli tal-kunsill hemm li l-managing director jista’ jikkonsulta.

  ONOR. AUSTIN GATT:  Jista’ jikkonsulta.  Issa, dan il-grupp informali kellu xi poteri legali?

  IS-SUR MANNI SPITERI:  Jiena qatt ma kelli terms of reference. 
  ONOR. AUSTIN GATT:  Pero` bħala council member kellek poteri legali? Il-kunsill kien imexxi l-istazzjon. 

  IS-SUR MANNI SPITERI:  Ma naħsibx għax l-istazzjon ma’ kellu l-ebda standing legali. (Interuzzjonijiet) 

  ONOR. AUSTIN GATT:  M’iniex qed nitlob parir legali. Dak fil-każ inġibu l-avukati.  Inti kont membru tal-council of administration tal-VOM imwaqqaf b’kuntratt ta’ l-1984 li jistipula li l-amministrazzjoni ta’ l-istazzjon hija fdatu f’idejn il-council of administration, magħmul minn tnejn min-nies nominati mill-gvern Malti u tnejn min-nies nominati mill-gvern Libjan. Dan hu l-fondazzjoni tal-VOM. Inti kont wieħed minn dawn. Il-pariri li kontu tagħtu biex għal xiri ta’ oġġetti jew servizzi ta’ aktar minn Lm1,000 iġġibu quotations, il-council of administration qatt ittraduċihom f’regola?

  IS-SUR MANNI SPITERI:  Le, ma naħsibx li seta’.

  ONOR. AUSTIN GATT:  X’taħseb inti hija ħaġa oħra.  Qatt ta direttiva lil xi managing director biex din jagħmilha? 

  IS-SUR MANNI SPITERI:  Diffiċli biex inweġibha għar-raġuni li llum qed nirrealizza li ma naħsibx li setgħet tingħata direttiva.  Billi kien kumitat informali għal kollox, ir-rwol tagħna kien ...

  ONOR. AUSTIN GATT:  Le, fil-council of administration, intom u l-Libjani.

  IS-SUR MANNI SPITERI:  Fil-council of administration ma kenux jidħlu dawn l-affarijiet. 

  ONOR. AUSTIN GATT:  Mela qatt ma tajtuha. Inti, bħala individwu, li fil-lat informali kellek il-premura biex tgħid li kellhom jinġiebu l-quotations, fil-council of administration qatt ma kellek din l-istess premura?

  IS-SUR MANNI SPITERI:  Aħna ma konniex niddiskutu dawk l-affarijiet. Konna niddiskutu biss ir-relazzjonijiet bejn iż-żewġ pajjiżi f’dak li għandu x’jaqsam proprju mar-riżultati li qed jagħti l-istazzjon.

  ONOR. AUSTIN GATT:  Pero` inti qatt ma ħassejt li għandek tqajjimha fil-council of administration?

  IS-SUR MANNI SPITERI:  Le.

  ONOR. AUSTIN GATT:  Inti li kont tiddiskuti dawn l-affarijiet informalment fil-council of administration, ma kienx jidhirlek li għandek tipproponi li jkun hemm purchasing procedures kif għandhom ħafna kumpanniji li m’għandhomx x’jaqsmu mal-purchasing procedures tal-gvern imma jkunu interni? 
  IS-SUR MANNI SPITERI:  Proprju aħna konna hemm biex nagħtu l-parir u l-parir tajnih li xi għamla ta’ proċedura għandu jkun hemm. Qatt m’għedna li hi marbuta ma’ xi regolament li jeżisti, għedna biss li mill-esperjenzi tagħna, normalment wieħed jagħmel call għal tliet applikazzjonijiet u fil-każ ta’ procurement, l-istess, ikun hemm call for applications interna u toħroġ barra wkoll.

  ONOR. AUSTIN GATT:  Hu paċenzja bija biex ma nħalltux l-informal group mal-council of administration. Jiena li qed nistaqsi huwa dan.  Jekk kienet issir din il-premura li qed tgħid li kienet issir, fil-grupp formali, fil-council of administration li kien “il-bord tad-diretturi”, biex insejħulu hekk, għaliex ma kenitx isir l-istess premura?

  IS-SUR MANNI SPITERI:  Għax suġġett bħal dan ma kienx ikun parti mid-diskussjoni fil-bord ta’ amministrazzjoni. Il-bord ta’ amministrazzjoni kien ikollu aġenda speċifika li kienet tkun regolata.  L-ewwel item ta’ l-aġenda kienet tkun dejjem invarjabbilment jekk il-flus mingħand il-parti l-oħra humiex ġejjin, imbagħad kien ikun hemm forsi topic ieħor jew tnejn li kienu jirrelataw direttament with the overall running.  F’dettall qatt ma niftakar li dħalna u dawn huma minuted, jiġifieri wieħed jista’ jirriferi għalihom.

  ONOR. AUSTIN GATT:  Imma naħseb jiena li int bħala membru ut sic dejjem stajt iddaħħal xi ħaġa fuq l-aġenda.  Jekk mhux hekk, jekk kien hemm xi premura min-naħa tal-gvern Malti - ħa ninsew il-gvern Libjan, għax il-gvern Libjan jagħmel hu -  li din il-premura tiġi riflessa uffiċjalment, kont tiġi avviċinat u jgħidulek: Isma, daħħalha fuq l-aġenda. Qatt kien hemm din il-premura minnek biex iddaħħalha fl-aġenda jew anke mill-permanent secretaries differenti jew minn ministeri biex din tidħol fl-aġenda?

  IS-SUR MANNI SPITERI:  Jiena nħoss li qatt ma kelli l-iċken ħsieb li ħaġa bħal din nagħmilha. Waħda għaliex kienet materja li ma tikkonċernax lill-council of administration u meta nkunu qed niddiskutu privatament, aħna konna qegħdin nagħtu mill-esperjenza tagħna, il-parir, l-aħjar mod li wieħed jista’ jimxi bih. Pero` m’iniex qed ngħid li dak li konna ngħidu aħna kien xi vanġelu. 

  ONOR. AUSTIN GATT:  Ħa mmur għall-inċident li ssemma l-bieraħ.  Il-council of administration iffaċċjat bid-deċiżjoni tad-deputy general manager li jixtri karozza waħdu mingħajr ma talab quotations u xejn, x’għamel?

  IS-SUR MANNI SPITERI:  Jiena l-impressjoni li għandi hi li sirt naf biha wara li ġrat. 

  ONOR. AUSTIN GATT:  Kulħadd sar jaf biha wara li ġrat!

  IS-SUR MANNI SPITERI:  Iva,  veru, għax ma kenitx xi ħaġa li ġiet diskussa li se ssir minn qabel. Jiġifieri sirt naf biha in retrospect.  Jekk issir taf biha in retrospect, there is pretty little you can do about it. Barra minn hekk, nista’ ngħidha, li r-relazzjonijiet tagħna mal-pajjiż l-ieħor kienu dejjem b’ċerta attenzjoni partikolari.  In-nies li konna naħdmu magħhom konna nafuhom.  Nafu li meta niltaqgħu magħhom  trid toqgħod allura li ma tgħidx nofs kelma waħda li b’xi mod tista’ tiġi interpretata li you are questioning dak li jkunu qed jgħidu u jiena, wara li ġrat, ma ħassejtniex li għandi nieħu azzjoni.

  ONOR. AUSTIN GATT:  Jiġifieri, il-bieraħ is-Sur Muscat, ta’ diplomatiku li hu, qagħad attent ħafna kif ipoġġiha, pero` jiena ħa npoġġiha in real terms. Jirriżulta ċar u tond li d-deputy general manager xtara karozza ta’ Lm15,000 bla permess ta’ ħadd.  La l-general manager ma kien jaf, la l-kunsill ta’ amministrazzjoni, qabad u xtraha għax il-general manager meta ġie minn barra qal: Jiena sibtha hemmhekk, bil-kuntratt biex kemm niffirmah u dehrli li għandi nirriferi - għall-istess raġuni li għadek kemm semmejt inti - lill-kunsill ta’ amministrazzjoni li  rrifera l-każ lill-kunsill ta’ amministrazzjoni. Jiġifieri inti bħala membru tal-kunsill ta’ amministrazzjoni u l-membri l-oħra - ma rridtx nitfa’ r-responsabbilita` fuqek - dehrilkom, li minkejja li d-deputy general manager mhux biss ma talabx quotations għal xi ħaġa li tqum aktar minn Lm1,000 li lanqas biss talab il-permezz ta’ min hu fuqu biex jixtri l-karozza, minħabba ċ-ċirkostanzi speċjali tar-relazzjoni, hu għaqli li ma jitteħdux passi.

  IS-SUR MANNI SPITERI:  Le, ma naqbilx.

  ONOR. AUSTIN GATT:  Le?

  IS-SUR MANNI SPITERI:  Għax ma naħsibx li hu l-każ eżatt.

  THE CHAIRMAN: Qabel ma tipproċedi, kjarifikazzjoni żgħira.  Id-deputy general manager kien Libjan, magħżul mill-parti l-oħra?

  IS-SUR MANNI SPITERI: Huwa Libjan. 

  THE CHAIRMAN: Qatt kontu titkellmu miegħu f’dan il-kumitat kif għandhom isiru l-procurements?

  IS-SUR MANNI SPITERI:   Le.

  THE CHAIRMAN:  OK, tista’ tkompli.

  IS-SUR MANNI SPITERI:   Ir-relazzjoni bejn id-deputy general manager  u dan il-kumitat li kien jagħti parir ...

 ONOR. AUSTIN GATT:  Le, jien qed nirriferi għall-council of administration. Insih il-kumitat.

  IS-SUR MANNI SPITERI:   Il-council of administration ma kienx jiltaqa’. Kien ilu ma jiltaqa’ u ma kien hemm l-ebda speranza li jiltaqa’. Dik hi s-sitwazzjoni. Qed ngħid il-verita`.

  ONOR. AUSTIN GATT:  Pero` s-Sur Muscat irrifera l-każ lill-council of administration. 

  IS-SUR MANNI SPITERI:   Ma nafx biha. 

  THE CHAIRMAN:  Sur Muscat, tikkonferma li rriferejtu lill-council of administration?

  IS-SUR RICHARD MUSCAT (Ambaxxatur ta’ Malta fl-Irlanda u ex Managing Director tal-VOM): Irriferejt il-każ tax-xiri tal-karozza tad-deputy managing director lill-kumitat intern. 

  THE CHAIRMAN: Jiġifieri l-kunsill qatt ma kien mgħarraf b’dan? (Interuzzjonijiet)

 IS-SUR RICHARD MUSCAT: Le, għax ma ltaqax dakinhar, pero` dak li kelli immedjat kienu l-kunsilliera u nformajthom.

  ONOR. AUSTIN GATT:  U x’kienet ir-reazzjoni tiegħek, Sur Spiteri, fil-kumitat intern għal dan il-fatt?

  IS-SUR MANNI SPITERI:   Jekk ifakkruni forsi niftakar, pero` bħalissa ma niftakarx li kien hemm laqgħa informali f’dan il-kumitat fejn issemmiet din il-ħaġa. Ma niftakarx, pero` I stand to be corrected. 
  THE CHAIRMAN:  L-Onor. Dalli.

  ONOR. HELENA DALLI:  Sur Spiteri, inti għedt li kont tagħti pariri fuq kif għandu jsir l-infiq meta jinqabżu l-Lm1,000 pero` ma tkunx taf x’jiġri mbagħad, fis-sens jekk joħorġux quotations jew le, għax inti tara l-accounts wara. Issa ħalli ngħidlek biċċa mir-rapport ta’ l-awditur peress li inti għedt li ma qrajtux dan ir-rapport: 

“The contractor engaged to provide an internet radio service was given two consecutive contracts by direct order, within the span of three years.  The first contract which should have run for three years, was terminated after eight months without a valid reason. VOM’s management subsequently entered into a second contract with the same contractor, covering nearly the same services but at a much higher annual fee.”.

Inti fil-biċċa ta’ kif tqabbdu dawn ma tidħolx, pero` meta rajt l-accounts ma rajtx li kien hemm xi ħaġa che non va fuq din il-kwestjoni tal-kuntratt ta’ l-internet?
  IS-SUR MANNI SPITERI:   Tistgħu tfakkruni l-perijodu li qed nirriferu għalih?

  THE CHAIRMAN:  2000-2003.

  IS-SUR MANNI SPITERI:   U l-kuntratti meta saru?

  THE CHAIRMAN:  L-ewwel wieħed sar f’Settembru 2001 u t-tieni wieħed sar f’Mejju 2002, tmien xhur wara.

  IS-SUR MANNI SPITERI:   Jiena ma naħsibx li konna għadna rajna l-accounts għax l-accounts joħorġu minn 12 sa 18-il xahar wara.

  ONOR. HELENA DALLI:  Meta rajthom l-accounts imbagħad?

  IS-SUR MANNI SPITERI:   Jiena ma kontx rajthom! Jiena fil-bidu ta’ l-2003 rriżenjajt. Kien wasal iż-żmien li wieħed jagħti r-riżenja tiegħu u jiena tlaqt għax deherli li kont xjaħt f’dan ix-xogħol u deherli li aħjar ikun hemm demm ġdid li jidħol.

  THE CHAIRMAN:  Kjarifika, Sur Spiteri.  L-aġenda tal-board of councillors min kien jiffissaha? Ma kienx jiffissaha l-manager jew is-CEO?  Min kien jiffissaha l-agenda ta’ darbtejn fis-sena, jew meta kontu tiltaqgħu?

  IS-SUR MANNI SPITERI:   Kienet tiġi ffissata globalment normalment. Konna nisimgħu n-naħa l-oħra x’jixtiequ jtellgħu, aħna konna naraw x’inhuma s-suġġetti l-aktar jaħarqu jew li għandhom jiġu diskussi u kien ikun preżenti wkoll il-general manager għar-raġuni li kien jagħti rendikont ta’ x’ġara u ma ġarax.

  THE CHAIRMAN: U quddiem dan il-kunsill qatt kien hemm il-fatt ta’ dawn iż-żewġ kuntratti?  Tiftakar li ġie ssollevat li tħassar wieħed u ġie ffirmat ieħor?

  IS-SUR MANNI SPITERI:   Le, kien ilu ma jiltaqa’ l-kunsill u ma stajniex inlaqgħuh għaliex kull darba li wieħed kien jitlob biex isir - u din ġimgħa wara ġimgħa wara ġimgħa - ma kienx ikollna tweġiba. 

  ONOR. LEO BRINCAT:  Sur Spiteri, napprezza li inti m’intix a public officer u ma kontx lanqas fi żmien li fih ikopri r-rapport, imma bħala councillor li servejt għal mhedda ta’ snin fuq il-VOM, meta kont taf li kont mitlub jew mistieden tattendi għal dawn il-laqgħat, ma ħassejtekx fid-dmir u fir-responsabbilta` li taqra r-rapport ta’ l-awditur ħalli tara kienx hemm xi riferenzi speċifiċi għall-kariga li kellek inti stess?

  IS-SUR MANNI SPITERI:  Jien annimal ftit differenti minn ħaddieħor. Madwar erba’ snin ilu jiena ddeċidejt li gazzetti u affarijiet li għandhom x’jaqsmu mar-radju VOM ma nmisshomx għax kienu qed joħolquli stress u deherli li m’għandix inħares lejhom. 

  THE CHAIRMAN:  Jidher li m’hemmx aktar mistoqsijiet għas-Sur Spiteri u għas-Sur Zarb.  Nirringrazzjawkom. 

Issa se niġu għall-kjarifika dwar il-kwestjoni tal-kuntratti u quddiemna għandna lis-Sur Tony Cassar u l-espert ta’ l-awditur ġenerali.  

L-Onor. Gatt.

  ONOR. AUSTIN GATT:  Mr Chairman, in eżami hawnhekk huwa r-rapport ta’ l-awditur u allura nixtieq li nibdew mis-Sur Louis Borg, anke biex nistabbilixxu l-konklużjonijiet, qabel ma mmorru fuq is-Sur Cassar.  At the end of the day is-Sur Cassar huwa ċittadin privat. (Interuzzjonijiet) Imma biex niċċaraw mill-konklużjonijiet irridu nibdew. 

  THE CHAIRMAN:  Imma mid-diskussjoni li kellna l-bieraħ ħareġ li t-tnejn irridu nistaqsuhom xi affarijiet u għalhekk għajjatnilhom. (Interuzzjonijiet)  Imma hemm ċerti punti ta’ kjarifika li naħseb is-Sur Cassar biss jista’ jagħmilhom, ma jistax jagħmilhom is-Sur Borg.  Jiena kont se nibda billi nistaqsih jekk jiftakarx li kienu saru żewġ kuntratti, wieħed fl-14 ta’ Settembru 2001 u ieħor fis-7 ta’ Mejju 2002 fejn dak ta’ l-aħħar issostitwixxa l-ewwel wieħed. 

  IS-SUR TONY CASSAR (Managing Director, CyberSpace Solutions): Insellmilkom.  Iva niftakar li l-ewwel kien sar kuntratt imbagħad kien inbidel b’kuntratt ieħor aktar tard. 

  THE CHAIRMAN: L-ewwel kuntratt kien tħassar fuq talba tiegħek? 

  IS-SUR TONY CASSAR:  Kien tħassar fuq talba tiegħi għax konna mitlubin li nagħtu aktar servizzi u nqattgħu aktar ħin fl-istazzjon b’riżultat tal-move li kienet se ssir mill-Furjana għal Birkirkara.  Konna ġejna mitlubin nwessgħu s-servizzi li noffru kif ukoll inżidu l-volum tas-servizzi u għaldaqstant billi konna se nqattgħu aktar sigħat hemmhekk, tlabna li l-fee tiżdied u konna wasalna fi qbil li kien rifless fit-tieni kuntratt. 

  THE CHAIRMAN: Tista’ tispeċifikalna - u tajjeb li nkunu specific - id-differenza bejn l-ewwel kuntratt u t-tieni kuntratt?
  ONOR. AUSTIN GATT:  Ħa noġġezzja għal din id-domanda. L-asserzjoni hi bil-kontra. L-asserzjoni ssir mill-awditur li m’hemmx differenza. Hu jrid jipprovaha. 

  THE CHAIRMAN:  Is-Sur Cassar għadu kif stqarr…. (Interruzzjonijiet) 

  ONOR. AUSTIN GATT: Imma din m’hijiex proċedura, bir-rispett kollu.

  THE CHAIRMAN:  Imma hu għadu kif għamel statement fejn qal li hemm differenza bejn l-ewwel kuntratt u t-tieni wieħed.  Issa jien qed nistaqsih jekk jistax jispjegalna … Is-Sur Cassar ikkonferma li kien hu li talab li jinbidel il-kuntratt u talab abbażi tal-fatt li kien hemm differenza bejn l-ewwel kuntratt u t-tieni kuntratt.  Issa jiena qed ngħidlu biex jispjegalna x’inhuma d-differenzi li jiġġustifikaw li l-fee ssir tliet darbiet iktar, bejn l-ewwel u t-tieni kuntratt.  Imbagħad ovvjament nistaqsu lis-Sur Borg, li qed isostni li ma kienx hemm differenza, ħalli naraw jekk verament kienx hemm differenza bejn l-ewwel wieħed u t-tieni wieħed.  Dan biss li qed nitlob, kjarifika fuq stat ta’ fatt iddikjarat issa stess mis-Sur Tony Cassar.

  ONOR. AUSTIN GATT: Mr Chairman, jiena formalment qed noġġezzjona għal din il-proċedura.  Jiena diġa` tlabt, pero` issa se nagħmilha b’mod formali. Quddiemna hawnhekk għandna r-rapport ta’ l-awditur li hemm asserzjoni fih li ma kienx hemm differenza bejn iż-żewġ kuntratti u allura, per konsegwenza ma kienx ġustifikat li jitbiddel il-ħlas li kien iħallas l-istazzjon.  Lil min dan kien isir u għaliex dan kien isir huwa sekondarju għal din l-asserzjoni.  Mela jekk l-awditur ma jippruvahiex din, jien ma mmurx fuq min qed jipprovdi s-servizz u ngħidlu int agħtini prova ta’ x’għamilt, bir-rispett kollu.  

Jiena qed nikkuntesta, u għalhekk tlabtek li nibdew mis-Sur Louis Borg, għax is-Sur Burlo qal li hu kellu espert - is-Sur Louis Borg - li wasal għal dawn il-konklużjonijiet.  Hu qed jgħid li hu mhux espert.  Jien għalhekk ridt ninterroga l-ewwel lis-Sur Louis Borg biex nara l-bażi fejn qiegħda, għax jekk m’hemmx bażi allura lis-Sur Cassar lanqas għandek tistaqsih xejn. Dan hu l-argument, mhux nagħmluh bil-kontra.  Issa li qed nippruvaw nagħmlu huwa li ċittadin privat li għandu kumpannija privata qegħdin nitolbuh jiġġustifika għaliex innegozja xi ħaġa mal-gvern. Ma tarax, bil-kontra trid issir!
  THE CHAIRMAN: Le, mhux hekk.  Hawnhekk għandna asserzjoni mill-awditur ġenerali fejn qed jgħid ċar u tond li l-bidla fil-kuntratt m’hijiex ġustifikata. Is-Sur Cassar, li mhux qiegħed under investigation, għamel statement fejn qal li bejn l-ewwel u t-tieni kuntratt hemm differenza. Allura ċertament dan irid jagħtina statement fejn hija d-differenza fis-servizzi. Dik l-asserzjoni jew dak li jistqarr is-Sur Cassar ovvjament imbagħad irid jikkontestah jew le s-Sur Borg, li qal xi ħaġa kompletament kuntrarja. Għandna żewġ verżjonijiet kuntrarji, wieħed qed jgħid li kien hemm żieda fis-servizzi u l-ieħor qed jgħid li ma kienx hemm.  Effettivament is-Sur Borg ukoll irid jipprova l-asserzjoni tiegħu. 
Mela s-Sur Cassar qed jagħmel assertion quddiem dan il-kumitat li naħseb li hija vinkolanti għall-iskrutinju li qegħdin nagħmlu u aħna qegħdin ngħidulu: Sur Cassar, int m’intix qed tiġi nvestigat imma qed tagħti xhieda biss.  Tista’ tgħidilna x’kienu d-differenzi f’dawn il-kuntratti bejn l-ewwel u t-tieni wieħed? Ovvjament fl-aħħar mill-aħħar waħedha toħroġ min għandu raġun.  Din hija l-proċedura li qed tiġi esegwita u m’aħniex qed inpoġġu lis-Sur Cassar taħt skrutinju. 

  ONOR. AUSITN GATT:   Imma jien ma nistax nifhem għaliex jekk l-ewwel assertion li saret hija ta’ l-awditur, jiġifieri li l-kuntratt huwa l-istess, ma tiġix ittrattata l-ewwel.  Għaliex minn hemm tlaqna aħna.  Aħna tlaqna minn stat ta’ fatt wieħed.  Minn hawn bdejna, minn qabel ma beda jiltaqa’ kulħadd hawnhekk. Ħalli nagħmlu s-sekwenza.  Is-sekwenza kienet li fir-rapport li kien għamel il-permanent secretary hemm dikjarazzjoni li s-servizzi li ngħataw huma differenti.  Issa ħalliha jekk taqbel jew ma taqbilx magħha, pero` l-fatt jibqa’ li fir-rapport li sar mis-Sur Naudi, at the level of the ministry, sar eżami  jekk din hijiex vera jew le u dik ġiet kontestata.

  THE CHAIRMAN: Le, nikkoreġik. Is-Sur Naudi qal - u nistgħu nġibu r-recording - li l-ewwel kuntratt ma rahx.

  ONOR. AUSTIN GATT: Le, jien qed nirriferi għar-rapport li kien ikkumissjonat.

  THE CHAIRMAN: Is-Sur Naudi, meta ġie mistoqsi dwar dan il-punt, qal li l-ewwel kuntratt ma rahx u ra biss it-tieni kuntratt.  Allura ma setax daħal … (Interruzzjonijiet) Jekk jien żbaljat jikkorreġini s-Sur Naudi.

  ONOR. AUSTIN GATT: Le, ma fhimtnix sew. Is-Sur Naudi tqabbad mill-ministru ta’ dak iż-żmien biex jagħmel rapport intern. Naqblu?  F’dak ir-rapport intern huma talbu l-parir ta’ espert, li kienet l-information management officer tal-ministeru, biex jeżaminaw iż-żewġ kuntratti. F’dak ir-rapport intern jingħad li s-servizzi bejn l-ewwel kuntratt u t-tieni kuntratt kienu sostanzjalment differenti u li r-rati mitluba huma inqas minn dawk li jiċċarġja l-gvern. Hemm dan l-istatement. (Interruzzjonijiet)  Sar dak l-istatement  u dak l-istatement ġir kkontestat mill-awditur.   Issa jiena ma nistax nifhem għaliex ma nibdiex nistaqsi lill-espert ta’ l-awditur kif wasal għal dik l-opinjoni u minflok nibdew mis-Sur Cassar li m’huwiex impjegat tal-gvern u m’għandu x’jaqsam xejn f’dan il-kumitat - huwa fin-negozju u qiegħed hemm biex joffri s-servizzi tiegħu -  ngħidulu: “Isma’, xbin iġġustifika inti x’staqsejt.” Mela dawn huma metodi! Nibdew minn min hu uffiċjal.  L-awditur qed jagħmel assertion, mela nibda nistaqsi lill-awditur fuq liema bażi wasal għal dik il-konklużjoni, meta almenu prima facie qed jikkontesta rapport intern ta’ uffiċjal tal-gvern, għax l-information management officer li għandu kull ministeru hu uffiċjal tal-gvern.  Nibdew minn hemm u mhux nibdew bil-kontra!

  ONOR. TONIO FENECH (Segretarju Parlamentari): Mr Chairman, ma naħsibx li din il-claim m’hijiex ġustifikata. Irrid infakkar li aħna tlaqna minn sitwazzjoni ta’ rapport ta’ awditur li diġa` telaq minn asserzjoni li ma kenitx ġustifikata, il-kwestjoni sħiħa tal-financial regulations.

  THE CHAIRMAN:  Imma inti qed tasal għall-konklużjoni tiegħek. 

  ONOR. TONIO FENECH: Il-konklużjoni mhux jiena għamiltha imma għamilha l-avukat li ta parir lill-istess awditur ġenerali. 

  THE CHAIRMAN: Fuq il-kuntratt qegħdin nitkellmu?

  ONOR. TONIO FENECH: Le, mhux fuq il-kuntratt.  Għax jekk diġa` ġie kkonstatat li mhux neċessarjament dak li qed jikteb l-awditur fir-rapport tiegħu huwa stat ta’ fatt, mela din in-naħa għandha dritt li l-ewwel domanda li tagħmel tkun dwar dak li qed jasserixxi l-awditur ġenerali, jekk huwiex stat ta’ fatt, kif għamilna fil-każ tal-financial regulations.  
Qbilna issa li la tal-financial regulations għaddejniha li huwa stat ta’ fatt li l-financial regulations ma japplikawx, ma nibqgħux niddiskutu l-financial regulations.  Mela l-ewwel li rridu nikkonstataw huwa l-fatt li dak li qed jgħid l-awditur u li qed jikkontradixxi rapport ieħor uffiċjali li ġie ppreżentat fuq din il-mejda, huwiex vera fattwalment kontradittorju u  mhux jerġa’ jkollna xi asserzjoni bħalma kellna fil-każ tal-financial regulations mill-istess konsulent ta’ l-awditur ġenerali li kien qed jaqbel fuq kollox ma’ l-opinjoni ta’ l-avukat ġenerali.  
Naħseb li huwa ġust li fiċ-ċirkostanzi li diġa` ġraw, din il-naħa tistenna li l-ewwel domandi jsiru lill-awditur ġenerali biex jiġġustifika l-pożizzjoni tiegħu, qabel ma nitilqu biex nistaqsu lil ċittadin privat jiġġustifika hu x’qal l-awditur ġenerali.  U naħseb li dan huwa ġust. 

  THE CHAIRMAN: Naħseb li biex insibu l-ġustizzja f’dan il-kumitat l-informazzjoni għandha tinħareġ.  Irrid infakkarkom li l-bieraħ is-Sur Cassar ġie mgħajjat hawnhekk għax meta staqsejna lis-Sur Muscat jekk kienx hu li bidel il-kuntratt, hu qal li ma jiftakarx.  Allura per konsegwenza ridna nikkonfermaw min kien li mmotiva t-tibdil ta’ dan il-kuntratt. U allura dan huwa stat ta’ fatt li huwa ta’ importanza għal dan il-kumitat u r-rwol imbagħad ta’ l-awditur u l-kontestazzjoni ta’ l-awditur u l-espert tiegħu u dan kollu huwa fażi separata minn dan u li trid tittieħed.  Imma li wieħed isostni li dak li għandu jgħid is-Sur Cassar m’għandux jingħata quddiem il-kumitat… (Interruzzjonijiet)  Jekk qed ngħidu li jekk ikun hemm asserzjoni fuq in-naħa l-oħra, l-ieħor m’għandux jiġi mistoqsi ….  
Il-punt ta’ min biddel jew ma biddilx il-kuntratt lanqas fir-rapport ta’ l-awditur ma ġie ssollevat u r-raġuni hija għax l-awditur kien qed jikkompara ż-żewġ kuntratti, immaterjali min xpruna jew ma xprunax it-tibdil.  Jiġifieri jekk effettivament nimxu ‘l quddiem u nibdew nistaqsu dawn il-kjarifiki, ħalli jkollna l-istampa ċara quddiemna, inħaffu l-proċess ta’ dan il-kumitat. 

L-Onor. Brincat.

  ONOR. LEO BRINCAT:  Jiena naħseb li huwa rilevanti li nkunu nafu l-fehma tas-Sur Cassar għal żewġ raġunijiet. L-ewwelnett għax il-bieraħ saru diversi statements min-naħa tas-Sur Muscat li ta’ min nikkonfermaw jew naraw jekk hemmx dawl ġdid li ntefa’ fuqhom fir-rigward tar-relazzjoni kummerċjali li seta’ kien hemm bejn il-VOM u Cyberspace.  U t-tieni nett, fid-dawl ta’ l-asserzjonijiet li saru - u diġa` huma dokumentati b’mod kategoriku min-naħa ta’ l-awditur - naħseb huwa fl-interess ta’ l-istess Sur Cassar li jgħidilna jekk fil-fehma tiegħu l-allegazzjonijiet ta’ l-awditur humiex ġustifikati jew humiex infondati, għax jista’ jagħti l-każ li l-awditur għamel ċerti claims, tefgħu dell ikrah fuq is-Sur Cassar u s-Sur Cassar jekk ma jitkellimx hu, żgur ma jkunx f’pożizzjoni li jiċċara l-pożizzjoni tiegħu.

  THE CHAIRMAN: L-Onor. Gatt.

  ONOR. AUSTIN GATT:  Assolutament m’għandi ebda problema li s-Sur Cassar, jekk jogħġbu, jidher quddiem dan il-kumitat, jixhed li jrid, jgħid li jrid, jikkontrobatti li jrid u jagħmel liema opinjoni jrid - huwa dritt tiegħu li jagħmilha, għalkemm niddubita kemm nistgħu nġiegħluh jagħmilha.  Jien li qed ngħid huwa li d-dikijarazzjoni ta’ Anna Catania, information management officer fil-ministeru ta’ l-affarijiet barranin, li tinsab f’paġni 9 u 10 tar-rapport li sar mill-ministeru tal-foreign affairs - liema rapport tqiegħed fuq il-mejda tal-Kamra fis-16 ta’ Diċembru, 2003, ġiet kontestata mill-awditur ġenerali.  Issa jien l-ewwel irrid nittestja dik l-asserzjoni mbagħad wara, meta nispiċċaw mis-Sur Borg, jagħmel hu s-Sur Cassar. Imma l-ewwel lis-Sur Borg irrid nara, għax jiena dan huwa l-istat ta’ fatt li għandi, mhux bil-kontra. 

  THE CHAIRMAN: Is-sustanza ta’ dan kollu li qegħdin ngħidu hija assolutament l-istess.  Irridu nkunu nafu jekk hemmx differenza sostanzjali bejn iż-żewġ kuntratti jew le?  Jekk irridu nkunu nafu dan ejjew nipproċedu u nimxu ‘l quddiem…. (Interruzzjonijiet)  Hija l-istess ħaġa.

  ONOR. AUSTIN GATT: Imma jekk hi l-istess ħaġa ejjew nibdew mis-Sur Borg!

  THE CHAIRMAN: Le, għax issa bdejna mis-Sur Cassar.

  ONOR. AUSTIN GATT: Dażgur, mhux hekk! Mela mhux l-istess ħaġa.

  THE CHAIRMAN: Issa bdejna mis-Sur Cassar u nerġa’ ntenni li hu mhux qiegħed hawnhekk taħt investigazzjoni jew skrutinju bħala persuna privata, pero` qiegħed involut u qiegħed ikkwotat bħala l-persuna li ħadet il-kuntratt. Huwa parti minn dan ir-rapport li għandna quddiemna.  Il-bieraħ qbilna li għandu jkun mgħajjat hawnhekk - ħadd ma oġġezzjoni għalih - appuntu biex jikkjarifika fuq dawn iż-żewġ kuntratti.  Illum bdejna biex nistaqsuh jikkjarifika fuq dawn iż-żewġ kuntratti u l-mistoqsija kienet waħda sempliċi:  Inti tlabt biex ikun hemm tibdil fil-kuntratt?  U hu qed jgħid li iva, talab.  Imbagħad ovvjament irridu ngħaddu biex nistaqsu x’kienet id-differenza bejn l-ewwel kuntratt u t-tieni wieħed biex tiġġustifikalu t-talba tiegħu.

Imbagħad ovvjament irridu mmorru għaliex l-awditur qal li m’hemmx differenza bejniethom, jekk hemm id-differenza bejniethom. U l-kwestjoni kollha tiġi riżolta ta’ dawn iż-żewġ kuntratti u nistgħu nibqgħu mexjin ‘il quddiem.  Imma ċertament li s-Sur Cassar irid jagħti ċerta informazzjoni li se tkun mitluba lilu, u ċertament ukoll l-awditur irid imbagħad jipprova l-asserzjoni li għamel fir-rapport tiegħu. Dawn huma ż-żewġ affarijiet li għandna, ma nafx għalfejn ma nistgħux nimxu ‘l quddiem. 

Issa jekk tridu nagħmlu xi mozzjoni formali kif għandna mmexxu fuq il-proċedura ta’ min hu l-ewwel u min hu t-tieni, nagħmlu din il-mozzjoni formali ħa nifformalizzaw kollox u nispiċċaw noqogħdu nivvotaw fuq waħda jew fuq l-oħra.  Jekk din hija t-triq ‘il quddiem li rridu nimxu biha, nimxu hekk imma fl-aħħar mill-aħħar jiena nħoss, bħala Sedja u b’responsabbilta` sħiħa, li nibqgħu mexjin ‘il quddiem kif aħna mexjin ħalli s-Sur Cassar jagħti r-risposti tiegħu li għandu jagħti biex meta l-kumitat jeħles mill-mistoqsijiet li jrid jistaqsih, ikun jista’ jmur lura għal xogħlu u inkomplu nikkjarifikaw ma’ l-awditur.  Imma t-tnejn iridu jiġu ffaċċjati jekk se jkollna żewġ opinjonijiet kontradittorji, jekk se jkun hemm dan fl-aħħar mill-aħħar.  Issa jekk tridu tagħmlu mozzjoni dwar il-proċedura li rridu nesegwixxu, nagħmlu mozzjoni u nivvotaw fuqha ħalli mbagħad nimxu fuq mozzjoni ta’ proċedura li tkun stabbilita ad hoc mill-kumitat f’dan ir-rigward.

  ONOR AUSTIN GATT:   Mr Chairman, qabel bdejna jiena għamiltlek appell – liema appell inti njorajtu totalment – sabiex nibdew bis-Sur Borg u tajtek ir-raġunijiet għaliex.  Inti bqajt għaddej u bdejt tistaqsi lis-Sur Cassar.  Jien ħallejtek tagħmel l-ewwel domanda għax għedt forsi se tagħmel domanda u niefqu, imma inti deherlek li għandek tkompli u issa jidher li l-linja tiegħek hija li trid tkompli bilfors bis-Sur Cassar u tinjora għal kollox ix-xewqat ta’ din in-naħa. Jekk trid iġġegħelni nagħmel mozzjoni, mela nagħmel mozzjoni. 

  THE CHAIRMAN:  Jekk trid tagħmel mozzjoni, għamel mozzjoni.

  ONOR. AUSTIN GATT: Mela jiena formalment qiegħed nitlob li l-ewwel xhud li jinstema’ issa jkun l-espert ta’ l-awditur, jew l-awditur u l-espert tiegħu.

  THE CHAIRMAN: Il-kumitat għandu din il-mozzjoni ta’ proċedura, li l-ewwel jiġu magħmlula d-domandi lill-awditur u lill-konsulent tiegħu u mhux lis-Sur Cassar.  Dawk favur? (Onor. Membri: Aye) Dawk kontra?  (Onor. Membri:  No)  Carried.

Il-mozzjoni għaddiet.  

  THE CHAIRMAN:  Mela  ngħaddu sabiex nistaqsu lis-Sur Borg, imma ċertament is-Sur Cassar irid jibqa’ hawnhekk biex jagħtina l-informazzjoni tiegħu. 

Sur Borg, inti kont imqabbad mill-awditur ġenerali biex tagħti l-parir tiegħek fuq dawn iż-żewġ kuntratti? 

  IS-SUR LOUIS BORG (Expert, NAO): Jiena ġejt imqabbad biex nagħmel eżerċizzju fuq il-proċess kollu tal-VOM.  

  THE CHAIRMAN: Meta qed tgħid “il-proċess kollu tal-VOM” qegħdin nitkellmu fuq dawn iż-żewġ kuntratti, jew it-task tiegħek kien iktar wiesa’?

  IS-SUR LOUIS BORG:  Kien proċess tekniku.

  THE CHAIRMAN: Biex tikkompara dawn iż-żewġ kuntratti?

  IS-SUR LOUIS BORG: Le, globalment fuq affarijiet tekniċi.

  THE CHAIRMAN: Se nerġa’ nistaqsik għax ma tantx kont qed tinstema’.  Sur Borg, inti ġejt inkarigat mill-awditur ġenerali biex tagħmel analisi taż-żewġ kuntratti.  Iva, jew le?

  IS-SUR LOUIS BORG: Iva. 

  THE CHAIRMAN: L-instructions li tak l-awditur kienu jeħduk oltre il-comparision bejn dawn iż-żewġ kuntratti biex tara jekk humiex verosimili jew inkella hemmx xi differenzi sostanzjali bejniethom?

  IS-SUR LOUIS BORG: Qalluli biex niċċekkja dawn iż-żewġ kuntratti.  Tawni wkoll ir-rapporti li saru qabel minn Tony Cassar, kelli wkoll rapport minn Sergio D’Amico u bdejt nara kollox u niftaħ l-affarijiet fejn għandhom x’jaqsmu bħala invoices ta’ hardware. 

L-ewwel ħaġa li rajt kienu dawn il-kuntratti u jien rajt li kienu kważi l-istess, bid-differenza li fl-ewwel kuntratt għandek il-bidu ta’ xi ħaġa, jiġifieri ma kien hemm xejn u ried isir xi ħaġa, filwaqt li fit-tieni wieħed hemm continuity.  Issa fejn jidħol il-maintenance agreement l-affarijiet huma l-istess u fejn jidħol id-domain baqgħet l-istess ħaġa.  Jiġifieri jekk tara ż-żewġ kuntratti totalment huma l-istess.  

  THE CHAIRMAN: Aħna qed nirriferu għall-kuntratt li sar fl-14 ta’ Settembru, 2001 u għall-kuntratt li sar fis-7 ta’ Mejju, 2002.  Il-kuntratt li sar fis-7 ta’ Mejju, 2002 kien hemm annessa miegħu schedule A. Jiġifieri m’hemmx differenza bejn dawn it-tnejn?

  IS-SUR LOUIS BORG: Id-differenza bejn l-ewwel wieħed u t-tieni wieħed hija li fl-ewwel wieħed kien hemm ukoll affarijiet bħal hardware u anke jsemmi, per eżempju, one-time implementation cost, x’hemm bżonn jinxtara bħala hardware.  Kien hemm ukoll il-web design li imbagħad awtomatikament hija biss fit-tieni kuntratt li qiegħed imniżżel bħala continuous updating and development u web hosting.  Mill-bqija l-affarijiet l-oħra huma l-istess; hemm l-uploading f’wieħed u uploading fl-ieħor.  Jiġifieri bil-miktub tara l-istess ħaġa fiż-żewġ kuntratti.  Xi ħaġa importanti wkoll hija li l-ewwel wieħed għandek miktub li huwa 24-hour service u fit-tieni wieħed m’hemmx imniżżel.

  THE CHAIRMAN:  L-Onor. Austin Gatt.

  ONOR. AUSTIN GATT:   Sur Borg, inti x’tagħmel?

  ONOR. LOUIS BORG:  Bħalissa qed nagħmel konsulenza fuq l-enerġija.  Għandi kumpannija tiegħi u naħdmu fuq renewables u se nibqgħu niżviluppaw cooling by solar fil-futur qrib.  Jiġifieri dawk huma l-basics tiegħi bħalissa.  

Meta kont żgħir, kont bdejt nistudja fuq communications. Fl-1986, meta f’Malta ma stajniex nagħmlu radio stations, jien kont wieħed li nħobb nagħmel radio stations xorta u kont aggressiv fuq il-komunikazzjoni.  Kelli ċans narma żewġ radio stations u  kont imdaħħal ukoll fl-RTK.  Għamilt l-ewwel sena ta’ l-RTK kont ma’ l-Amerikani.  Imbagħad għamilt żewġ radio stations, wieħed ta’ l-Alternattiva Demokratika imbagħad il-Capital Radio u sal-lum għadni nieħu ħsiebu jien mingħajr tekniċi. 

  ONOR. AUSTIN GATT:  Ovvjament għandek esperjenza twila mil-lat tekniku ta’ radju.  Għandek kwalifiki?  

  IS-SUR LOUIS BORG:  Iva, għandi l-kwalifiki wkoll.  Għandi l-full communications, City & Guilds.  

  ONOR. AUSTIN GATT:  Xi kwalifiki għandek fuq networking?  

  IS-SUR LOUIS BORG:  Jien meta kelli 12-il sena bdejt nipprogramma għalkemm dak iż-żmien kont basic.  Naf tmien lingwi – għalkemm illum ma nużahomx – pero` xorta bqajt mal-computer minħabba wkoll li t-teknoloġija tal-lum iġġiegħlek bilfors tkun parti għax inkella tiġi out of place. 

  ONOR. AUSTIN GATT:  Din il-mistoqsija qed nagħmilha for the record.  Inti tapprezza illi l-fatt li taf tmien lingwi għandu x’jaqsam ftit li xejn man-networking per se.  Mela ħalli naqtgħulha rasha din.  U m’għandekx lanqas certification at industry level fuq networking.

  IS-SUR LOUIS BORG:  Networking tal-lum le.   Jien kont nattendi l-Fellenberg 12-il sena ilu.

  ONOR. AUSTIN GATT:  Għandek certification fuq IP technology?  

  IS-SUR LOUIS BORG:  Le.

  ONOR. AUSTIN  GATT:  M’għandekx.  Għandek certification fuq web design u web layout?  Taf tagħmlu imma m’għandekx certification.

  IS-SUR LOUIS BORG:  Il-website tal-kumpannija tiegħi għamiltha jien.  Ngħidlek ukoll li jien qiegħed fil-Kordin Business Incubation Centre(KBIC). 

  ONOR. AUSTIN GATT:   Naf,  imma fuq solar heating qiegħed hemmhekk.

  IS-SUR LOUIS BORG:  Imma huma jġegħluk kemm jista’ jkun ...

  ONOR. AUSTIN GATT:  Kemm kemm differenti l-linja.  

  IS-SUR LOUIS BORG:  Imma rnexxieli. 

  ONOR. AUSTIN GATT:  J’Alla, bil-qalb kollha!   

  IS-SUR LOUIS BORG:  Bis-saħħa tiegħek ukoll, jiġifieri.

  ONOR. AUSTIN GATT:  Imma li qed nipprova ngħid huwa li l-kwalifiki fil-qasam li huwa essenzjali fix-xogħol li qed nitkellmu fuqu, jiġifieri networking u IT technology li kien il-bażi ta’ kollox li qed jiġri hawnhekk jista’ jkun li tafhom sew imma m’għandekx il-kwalifiċi fuqhom.  B’danakollu ħassejt li inti tajjeb biżżejjed biex tkun espert.  Jien m’iniex qed ngħid mil-lat ta’ radju għax inti ma ntlabtx pariri fuq radju hawnhekk.

  IS-SUR LOUIS BORG:  Le, bħala radju talbuni.  

  Onor. Tonio Fenech:  Dan il-kuntratt fuq web hosting, web design ...

  Is-Sur Louis Borg:  Imma mbagħad kien hemm ħafna affarijiet oħra.

  ONOR. AUSTIN GATT:  Imma aħna fuq din qed nitkellmu.  

  Onor. Tonio Fenech: Uploading ta’ digital files, conversion of audio files to digital format, affarijiet kompletament relatati mal-web.

  IS-SUR LOUIS BORG:  Bħala xogħol nagħmlu ukoll.

  ONOR. AUSTIN GATT:  Jien nagħmlu wkoll imma ma nippretendix li jien espert.  Mela ħalli nimxu minn hemmhekk, tħabbilx rasek.  Kemm kien hemm IP points f’Birkirkara?

  IS-SUR LOUIS BORG:  Fil-kuntratt m’hemmx imniżżel kemm hemm IPs.  Issa dan il-kuntratt sar għall-Furjana.

  ONOR. AUSTIN GATT:  It-tieni wieħed sar għal Birkirkara.

  IS-SUR LOUIS BORG:  F’Birkirkara kienu għadhom lanqas daħlu.

  ONOR. AUSTIN GATT:  Mela ħalli nistaqsik domanda oħra.  Kemm kien hemm IP points fil-Furjana?

  IS-SUR LOUIS BORG:  Ma ċċekkjajniex.

  ONOR. AUSTIN GATT:  Mela jekk ngħidlek, per eżempju, ...   Jien naf li l-Furjana kien hemm – dan joħroġ minn rapporti oħra – li kien hemm bejn wieħed u ieħor 20 outlet u f’Birkirkara kien hemm fuq 100.  Ir-raġuni hija sempliċi.  Ir-raġuni hija li dik tal-Furjana ma kenitx attrezzata, imma f’dik ta’ Birkirkara kien hemm integration ta’ data u voice kompleta u allura inti stajt taħdem b’mod differenti u allura jiżdiedu l-outlets.  Fl-opinjoni tiegħek, mhux għal kollox esperta, il-maintenance hija differenti?  

  IS-SUR LOUIS BORG:  Bħala hours, fejn tiċċekkja hardware hawn Malta ma nagħmluhiex vera.  (Interruzzjonijiet)  Ħalli nispjegalek.  Jekk inti tagħmel test kull sena tal-linja huwa mod.  Issa biex tagħmel test ta’ kull linja il-prezz tal-lum qiegħed Lm1 kull point.  Jiġifieri biex tittestja bil-meter u jagħtik ċertifikat għandek Lm1 kull unit u allura, jekk hemm 100 point, darba fis-sena għandek Lm100.  Ħalli ngħidlek għalfejn nagħmilhom dawn.  Jien nagħmel l-installations għal kumpanniji privati u biex niċċekkja x-xogħol tiegħi nqabbad kumpannija privata u tagħmilli t-testijiet.

  ONOR. AUSTIN GATT:  U bil-fatt - li l-kumpannija privata tagħmillek it-testijiet li jidher mhux għas-sodisfazzjon tiegħek - tikkonkludi li hawn Malta ħadd m’hu kapaċi jittestja xejn suret in-nies.

  IS-SUR LOUIS BORG:  Jien qed ngħidlek kif isir it-test.  

  ONOR. AUSTIN GATT:  Jien qed nieħu gost nisma asserzjoni mingħandek li hawn Malta ħadd m’hu kapaċi jagħmel it-testijiet suret in-nies.  

  IS-SUR LOUIS BORG:  Le, m’iniex qed ngħid hekk, ma nagħmluhx.   Issa jien ċertifikati tal-points l-ebda karti ma rajt.

  ONOR. AUSTIN GATT:  Dawn kienu hemm – issa jekk ma rajthomx, inti kellek tarahom mhux jien – imma mhux dak hu l-argument.  Jien domandi se nagħmillek u se mmur fuq l-integration ta’ data ma’ l-istreaming u ma’ l-outlets li kellhom għall-istreaming.  X’differenza kien hemm bejn l-ewwel stallazzjoni u t-tieni stallazzjoni?

  IS-SUR LOUIS BORG:  L-ewwel stallazzjoni ma rajthiex għax kienet il-Furjana.

  ONOR. AUSTIN GATT:  Allura kif stajt tqabbel?

  IS-SUR LOUIS BORG:  Fuq l-ewwel waħda kien hemm Pentium III u hawn jgħidlek eżattament x’se jkun hemm bżonn.  Fit-tieni wieħed lanqas jgħidlek, jiġifieri hija open.  

  ONOR. TONIO FENECH:  Imma t-tieni wieħed stajt tiċċekkjaha.  Iċċekkjajt x’kien hemm?

  IS-SUR LOUIS BORG:  Iva ċċekkjajt.

  ONOR. AUSTIN GATT:  X’kien hemm?

  IS-SUR LOUIS BORG:  Meta mort jien kien hemm tliet servers, kien hemm ftit monitors ma’ l-art.  Jien ma mortx fiż-żmien meta kien qed jaħdem u ma nistax ngħid ...

  ONOR. TONIO FENECH:  Jiġifieri t-tqabbil li stajt tagħmel kellu l-limitazzjonijiet tiegħu għax l-istazzjon kien żarmat.  Jiġifieri lanqas tista’ tgħid li t-tqabbil li għamilt, tista’ tgħid mija fil-mija li huwa preċiż għax fir-realta` meta inti mort tara l-istazzjon dan kien żarmat.  

  IS-SUR LOUIS BORG:  Jien ktibt fuq ir-rapport li rajt hawnhekk.

  ONOR. AUSTIN GATT:  Fuq il-karti.  

  IS-SUR LOUIS BORG:  Iva, fuq il-karti.

  THE CHAIRMAN:  Allura meta inti mort tqabbel dak li suppost kien hemm fit-tieni kuntratt u mort physically tiċċekkja x’kien hemm, ma sibthomx dawk l-affarijiet.  

  IS-SUR LOUIS BORG:  Kien hemm l-invoices, għax ovvjament dawn inxtraw bl-invoices, u bdew jgħiduli x’niċċekkja, eżempju x’inhu server u bdejna nsibu five servers  u jien mort niċċekkja fejn huma l-five servers.  

  THE CHAIRMAN:  Imma sibt li dak li kien hemm, suppost skond il-kuntratt, kien qiegħed hemmhekk fiżikament? L-ewwel darba ma mortx imma fit-tieni wieħed ...

  IS-SUR LOUIS BORG:  Mort u sibt in-nieqes.  

  THE CHAIRMAN:  Dik irridu nkunu nafu.  Dak li sibt trid tgħidilna.  

  IS-SUR LOUIS BORG:  Li rajt jien, hux.

  THE CHAIRMAN:  Inti trid tirrapporta eżatt fuq il-konklużjonijiet tiegħek u fuq dak li rajt fiżikament.  

  ONOR. AUSTIN GATT:  Fit-tieni stallazzjoni, taf li kien hemm il-possibbilta` tal-multi-channel streaming?

  IS-SUR LOUIS BORG:  Aħna sibna tliet servers, UPS, xi tliet modems, hub –  jien ħadt ir-ritratti wkoll bid-digital camera għax hekk qaluli biex nagħmel – u li rajt li kien hemm, jien ktibtu li kien hemm u li ma rajtx ktibt ukoll li ma rajtx.

  ONOR. AUSTIN GATT:  Id-domanda tiegħi kienet kemm kemm differenti.  Taf li kien hemm il-possibilita` ta’ multi-channel streaming li – din inti ma tistax tgħidha – ma kenitx teżisti l-Furjana?

  IS-SUR LOUIS BORG:  Iva, nikkonferma. 

  ONOR. AUSTIN GATT:  Niġi għall-interattivita` interna.  Jekk jien naqbad il-web servers li kien hemm, bil-mail servers interni kontra l-mail servers esterni ...  Ħalli nibdew minn hawn.  Naqblu li l-mail servers kienu esterni l-Furjana u nterni Birkirkara?  

  IS-SUR LOUIS BORG:  Nista’ ngħid li f’ta’ Birkirkara kienu hemmhekk.  Fil-Furjana ma nistax ngħid.

  ONOR. AUSTIN GATT:  Bħala fatt kien barra u allura huwa differenti wkoll.  Naqblu li n-networking intern u l-integration interna f’Birkirkara kien ta’ livell ħafna aktar ogħla minn dak tal-Furjana?

  IS-SUR LOUIS BORG:  Ta’ Birkirkara għal dak iż-żmien kienet klassi.

  ONOR. AUSTIN GATT:  Għal Birkirkara għal dak iż-żmien kienet klassi.  

  THE CHAIRMAN:  Imma tal-Furjana ma rajthiex.

  IS-SUR LOUIS BORG:  Tal-Furjana ma rajthiex.

  THE CHAIRMAN:  Mela ma tistax tagħmel paragun.

  ONOR. AUSTIN GATT: Għal Birkirkara kienet klassi.  Ejja naqtgħu l-comparisons.  Kienet klassi xi tfisser?  Ma setgħux ikollhom aħjar?

  IS-SUR LOUIS BORG:  Għal dak iż-żmien, iva.

  ONOR. AUSTIN GATT:  Prosit, mela l-argument kollu mhux fuq il-kwalita`.  

  IS-SUR LOUIS BORG:  Il-kwalita` kienet, għalija personali, ħafna, ħafna, ħafna.  

  IS-SUR SIMON CIANTAR (Principal Auditor, NAO):  Minn dak li rriżulta meta konna qed niddiskutu flimkien, biex infakkar lis-Sur Borg, hu kien qalilna li it was unnecessary, li hemm iż-żejjed.

  ONOR. AUSTIN GATT:  Imma dik hija opinjoni tiegħu.  Fit-teknoloġija kultant bil-kontra jkunu l-affarijiet, imma insomma, dik opinjoni!
Jekk kien ta’ kwalita`, l-argument jirrendi ruħu għall-v/alue for money aktar minn ħaġa oħra.  Issa l-value for money, il-maintenance cost tiegħu, inti tajt opinjoni li huwa ż-żejjed.  Hux hekk?  

  IS-SUR LOUIS BORG:  Jikkwalifikawha huma stess jiġifieri.  Meta kellna l-interview din kienet intqalet mingħand is-Sur Tony Cassar stess.   Huma xtraw ħames Dell servers.  Issa fir-rapport u fl-ewwel kuntratt nisimgħu li kien hemm server li ma kienx ta’ dik il-kwalita` imma ħafna differenti.  Imma mbagħad ftit taż-zmien wara nxtraw ħamsa.  Minn dawn il-ħamsa kienu qed jintużaw tlieta biss; wieħed minnhom ġie żarmat u l-ieħor qalilna li kien għadu għand is-Sur Cassar.

  ONOR. AUSTIN GATT:  Jien staqsejt domanda ftit differenti.  Issa tista’ terġa’ tiġi għaliha din imma xtaqt insegwi l-argument jien.  (Interruzzjonijiet)   

  IS-SUR LOUIS BORG:  Dak iż-żmien kienu qed jaħdmu bi tlieta, jiġifieri ma kienx hemm bżonn ħamsa.  Meta konna tkellimna wkoll ma’ Dr. Sergio D’Amico, hu stess qalilna li ma kienx hemm bżonn dawk it-tip ta’ servers.  Jiġifieri din mhux jien biss nikkonfermaha, imma jikkonfermaha wkoll Dr. Sergio D’Amico għax ħabib tiegħi wkoll.

  THE CHAIRMAN:  Jiġifieri minn ħames servers, tlieta biss kienu qegħdin hemmhekk. It-tnejn l-oħra ma kenux jeżistu.

  IS-SUR LOUIS BORG:  Milli jidher meta kienu qed jaħdmu, tlieta biss kienu qed jaħdmu.

  THE CHAIRMAN:  Minn ħamsa kien hemm tlieta qed jaħdmu, wieħed kien żarmat u l-ieħor ma kienx qiegħed hemm.

  IS-SUR LOUIS BORG:  Din il-mistoqsija staqsejtha lis-Sur Cassar meta kellna l-interview u tana r-risposta.

  ONOR. AUSTIN GATT:  Issa ħalli niġi għall-prezz tal-maintenance li inti rajtu eżorbitanti.  Fuq liema kriterji bbażajt ruħek?

  IS-SUR LOUIS BORG:  Qbadt il-maintenance agreement li kellu qabel, li kien Lm8,160 imbagħad morna fuq it-tieni wieħed u rajna x’inhuma d-differenzi.  Bħala hosting u affarijiet bħal dawn baqgħu l-istess, id-differenza hija li hemm aktar points.  B’aktar points ma tfissirx li għandek tgħolli l-prezz b’dak il-mod.  Barra minn hekk, meta bdejna nitkellmu ma’ l-operators tal-VOM, dawn bdew jgħidulna li l-uploading ta’ l-istreaming kienu jagħmluh huma wkoll.  Jiġifieri jien għamilt il-mistoqsija u ġiet imwieġba mill-operators.  

  THE CHAIRMAN:  Hawnhekk għandna żewġ kuntratti.  Għandek maintenance agreement u fl-ieħor għandek schedule A fejn hemm li:  “The services which Mr Cassar will be providing to VOM under this contract, are:”. Naħseb li dak huwa l-maintenance li qed nirriferu għalih.   

  IS-SUR LOUIS BORG:  Imma mbagħad minn contract A għal contract B irridu nżidu.

  THE CHAIRMAN:  L-ewwel kuntratt jgħid: 

 “Under the maintenance agreement Cyberspace Design (Malta) will provide:

Managing the website, updates and smooth running of software”.  

Issa f’schedule A hemm:

“The continuous updating and development of the official VOM website found at the address vomradio.com”.      

Hemmhekk qed nitkellmu fuq l-istess ħaġa?

  IS-SUR LOUIS BORG:  Qegħdin imdaħħlin differenti.  

  THE CHAIRMAN:  Aħjar tispjega ftit għax għalkemm l-Onor. Austin Gatt huwa xi ftit espert f’dan il-qasam, aħna nixtiequ ftit aktar spjegazzjoni.

  IS-SUR LOUIS BORG:  Ħalli nibdew mis-(7) tat-tieni kuntratt li tirrigwarda d-domain name registration.  Jekk naraw contract A insibu li dik hija mniżżla bħala “annual price for leasing” f’paġna 2 u qiegħda imdaħħla wkoll “domain name and access monitoring, included also is installation of 3rd party software”.  Għandna wkoll internet connection for uploading of on-demand programmes and live streaming.  
Issa l-internet connection fl-ewwel kuntratt qiegħda ...

  THE CHAIRMAN: Internet connection for the uploading of on-demand programmes and live streaming.   Din m’hijiex qiegħda fl-ewwel wieħed.

  IS-SUR LOUIS BORG:  Le, m’hijiex qiegħda fl-ewwel wieħed.  Għandna wkoll “internet connection of current VOM offices  ...”  li fl-ewwel kuntratt tista’ titfagħha fir-regular meetings with management.

  ONOR. AUSTIN GATT:  Regular meetings with management x’għandu x’jaqsam ma’ l-internet connection?

  IS-SUR LOUIS BORG:  Imma l-internet connection hija for current VOM offices or future offices.

  ONOR. AUSTIN GATT:  Future internet connections jiġifieri mhux regular meetings with management!  

  IS-SUR LOUIS BORG:  Imma inti m’intix se tagħmel kull xahar differenti.  

  ONOR. AUSTIN  GATT:  Le, internet connection for the current VOM offices.  Fejn qiegħda hawnhekk?  M’hijiex hawn. 

  IS-SUR LOUIS BORG:  All right, issa mbagħad insemmu oħrajn li m’humiex qegħdin hawnhekk.  (Interruzzjonijiet)

  ONOR. AUSTIN GATT:  Iva, imma ma nippruvawx ...

  ONOR. TONIO FENECH:  Aħna mhux suppost li qegħdin nagħmlu assessment tal-volum tax-xogħol?

  THE CHAIRMAN:  Huwa importanti li nkunu ċari f’dak li nkunu qed ngħidu.  

  IS-SUR LOUIS BORG:  Għandna wkoll live streaming of the internet radio and the internet web casts, uploading of digital files to server for streaming ...

  ONOR. TONIO FENECH:  Imma ħalli nagħmillek domanda.  Inti dan ix-xogħol qatt għamiltu?

  IS-SUR LOUIS BORG:  Nagħmluh aħna.  

  ONOR. TONIO FENECH:  Tagħmlu inti.

  IS-SUR LOUIS BORG:  Ma nagħmlux jien.  Fir-radio station tiegħi - parti minnu insomma - jagħmluh nies komuni. 

  ONOR. TONIO FENECH:  Jien raġel komuni u ma nafx nagħmlu, jiġifieri ma naħsibx li jistgħu jagħmluh nies komuni.

  IS-SUR LOUIS BORG:  Mhux jekk tagħmel schedule kif għandek tagħmel.

  ONOR. TONIO FENECH:  Jien għandi mistoqsija lill-awditur ġenerali.  Inti meta ġejt biex tagħżel l-espert li għamel l-assessment, inti għażiltu?  

  IS-SUR JOSEPH G. GALEA (Awditur Ġenerali):  Għażluh in-nies li qabbadt jien mill-istess uffiċċju.

  ONOR. TONIO FENECH:  U x’kienet il-proċedura biex intgħażel?  Għax hawn qed joħroġ ċar li kwalifiki fis-settur m’għandux.  Allura kif saret l-għażla?

  THE CHAIRMAN:  Imma ma nagħmlux asserzjonijiet.

  ONOR. TONIO FENECH:  Imma jien għandi dritt nagħmel din id-domanda.

  THE CHAIRMAN:  Imma mhux asserzjonijiet.  Ċertifikati għandu.

  ONOR. TONIO FENECH:  Imma ċ-ċertifikati m’humiex relatati.  

  IS-SUR JOSEPH G. GALEA:   Li aħna rrealizzajna li internament m’għandniex dik il-kapaċita` u morna barra huwa fatt rekordjat li għandna expert magħna.  Aħna morna għand xi ħadd, tlabnih is-CV tiegħu u fl-opinjoni tagħna kien jidher li seta’ jirrispondi għad-diffikultajiet li seta’ jkollna, u għażilna li ningaġġaw lilu.

  ONOR. TONIO FENECH:  Jiġifieri mortu fuq individwu wieħed.  

  IS-SUR JOSEPH G. GALEA:  Le.  Ma kienx faċli li nsibu għax f’Malta kif nafu, jew għandek bniedem li huwa rinomat u jkun imqabbad ...

  THE CHAIRMAN:  Sur Galea, li qed jistaqsi l-Onor. Fenech huwa jekk inti mortx għand individwu wieħed jew jekk mortx għand diversi.

  IS-SUR JOSEPH G. GALEA:  Jistgħu jirrisponduk in-nies tiegħi u jgħidulek min kienu n-nies li staqsejna.

  IS-SUR JOHN BURLO (Audit Manager, NAO): Meta għamilna r-riċerka tagħna, in-nies li sibna, jew kellhom konnessjonijiet ma’ ċerti kumpanniji, jew ma redux, jew inkella ... Ma stajniex insibu.

  ONOR. AUSTIN GATT:  Bir-rispett kollu, ma rridx noqgħod nidħol f’dawn l-argumenti kollha, imma jien personalment nista’ nsemmi 50 ruħ.  Kieku mortu għand il-Malta computer society kienet tagħtikom lista ta’ nies li jistgħu jkunu esperti.  Il-qorti għandha l-esperti tagħha.  

  IS-SUR JOHN BURLO: Imma mbagħad huwa daqsxejn diffiċli biex issib min m’għandux ċerti konnessjonijiet ma’ ċerti affarijiet.

  ONOR. AUSTIN GATT:  Mela ħalli nagħmel domanda diretta:  Lil min staqsejtu?  

  IS-SUR JOHN BURLO:   Off the record ma niftakarx.  

  ONOR. AUSTIN GATT:  Mela nitolbok iġġibli din l-informazzjoni fil-laqgħa li jmiss.  

  THE CHAIRMAN:  L-Onor. Brincat.

  ONOR. LEO BRINCAT: Sur President, biex forsi nimxu ftit u fl-istess ħin nirrispettaw id-deċiżjoni li ħa l-kumitat ftit ilu dwar kif għandna jew lil min għandna nistaqsu, jien, bil-permess tiegħek, se nistaqsi lill-awditur ġenerali u jekk dan iħoss li qiegħed fil-kompitu li jwieġeb hu, iweġibni hu – dan dejjem fejn għandu x’jaqsam mal-kuntratt kummerċjali bejn Cyberspace u l-VOM -  u jekk l-awditur ġenerali mbagħad fil-kompitu tiegħu jħoss li dan huwa suġġett purament tekniku li għandu jwieġeb it-technician tagħhom jew inkella l-espert jew il-konsulent, iwieġeb l-espert.  Jien se nħalliha f’idejn l-awditur ġenerali.  Hija aċċettabbli din il-proċedura?                

  THE CHAIRMAN:  Kulmin huwa preżenti fuq din il-mejda quddiemna jew inkella kulmin ...

  ONOR. LEO BRINCAT:  Imma peress li ttieħed vot ta’ proċedura xtaqt nistaqsi biex nara jekk iniex in order li nistaqsi lill-awditur ġenerali minflok noqgħod nistaqsi direttament ...

  THE CHAIRMAN:  Kemm l-awditur ġenerali jista’ jiġi mistoqsi kif ukoll is-Sur Borg.  Hekk fil-fatt kienet tgħid il-mozzjoni u hekk se nimxu. 

  ONOR. LEO BRINCAT:  Mela ħalli nibda minnek, Sur Galea.  Fir-rapport tiegħek hemm indikat li l-managing director ta’ Cyberspace, apparti milli kien il-kuntrattur li pprovda l-IT service, kien ukoll konsulent li qal lill-VOM x’servizzi għandhom bżonn jikkummissjonaw biex jaqdu l-funzjonijiet tagħhom f’dan il-qasam.  Milli fhimt jien – jekk fhimt ħażin ikkoreġini – id-diriġenti ta’ l-istazzjon effettivament spiċċaw ħallew id-deċiżjonijiet kollha f’idejh dwar x’inhuma l-ħteġijiet infrastrutturali tagħhom għal dak li għandu x’jaqsam ma’ IT service.  Fhimtek tajjeb jien jew le?  

  IS-SUR JOHN BURLO:  Iva.

  ONOR. LEO BRINCAT:  Sur Cassar, min-naħa tiegħek, tikkonferma dak li qed jallega l-awditur li minbarra li kont il-kuntrattur fil-provvediment ta’ l-IT service, inti kont ukoll il-konsulent ...

  ONOR. AUSTIN GATT:  Aħna għadna ma spiċċajniex mis-Sur Borg.  Meta nispiċċaw nibdew nistaqsu lis-Sur Cassar.

  THE CHAIRMAN:  Il-mozzjoni kienet tgħid li l-ewwel nistaqsu lill-awditur imbagħad lis-Sur Borg.  

  ONOR. LEO BRINCAT:  Fuq kull item?  

  THE CHAIRMAN:  Iva, l-ewwel nagħmlu d-domandi kollha lill-awditur ġenerali jew lill-espert tiegħu imbagħad jidħol is-Sur Cassar.

  ONOR. LEO BRINCAT:  Ma nsibx diffikulta` nagħmel hekk.  Mela dan huwa l-ewwel punt. It-tieni punt huwa li l-konsulent jew il-kuntrattur għażel li jordna computers minn barra meta kien hemm diversi aġenti lokali jirrappreżentaw il-computers ikkonċernati f’Malta.  Tikkonfermaw li għedtu dan fir-rapport tagħkom?  

  IS-SUR JOHN BURLO:  Iva.

  ONOR. LEO BRINCAT:  Ivverifikajtuh dan il-fatt?

  IS-SUR JOHN BURLO:  Iva, għax hawn rappreżentanti tagħhom hawn Malta.  On contract basis jiġifieri.

  ONOR. LEO BRINCAT:  Ivverifikajtuh intom jew ivverifikah il-konsulent?  

  IS-SUR LOUIS BORG:  Ikkonfermalna s-Sur Cassar innifsu.

  ONOR. LEO BRINCAT:  Tikkonferma dan inti?

  IS-SUR LOUIS BORG:  Waqt l-interview qalha s-Sur Cassar stess.  

  ONOR. LEO BRINCAT:  Imma inti ma kontx preżenti għall-interview.

  IS-SUR LOUIS BORG:  Le.

  ONOR. LEO BRINCAT:  Saret allegazzjoni min-naħa ta’ l-NAO li s-servers li nxtraw kienu jeċċedu l-market prices meta nxtraw.  Tikkonfermawh dan u kif wasaltu għal din il-konklużjoni?   

  IS-SUR JOHN BURLO: Nikkonferma dak li qed tgħid u ċċekkjajna ma’ l-aġenti kollha telefonikament.

  ONOR. LEO BRINCAT:  Intom jew il-konsulent tagħkom?

  IS-SUR JOHN BURLO:  Aħna u l-konsulent tagħna.

  ONOR. LEO BRINCAT:  Imma għandkom id-documentation neċessarja?

  IS-SUR JOHN BURLO:  Li naf żgur huwa li konna ċempilna biex speċi naraw il-feelers tagħhom dwar prezzijiet.  Qed ngħid sewwa Louis?

  IS-SUR LOUIS BORG:  Ċempilna lill-aġenti tad-DELL. 

  L-onor tonio fenech:  Jiġifieri kumpannija waħda.

  ONOR. LEO BRINCAT:  Jiġifieri s-servers li għandhom il-VOM huma DELL?  Għax ma kontx nafha din.

  IS-SUR LOUIS BORG:  Iva.

  THE CHAIRMAN:  Jiġifieri intom ċempiltu lill-aġent u qalilkom li huma aktar għoljin bħala prezz?  Hux hekk qed ngħidu?  Nixtieq niġbdilkom l-attenzjoni biex tgħajtu ftit aktar ħalli jiġi recorded għax xi kultant lanqas jien ma nkun nista’ nsegwi eżatt ir-risposti tagħkom minn faċċata.

  ONOR. LEO BRINCAT: Sur Galea, inti jew in-nies tiegħek għamiltu l-allegazzjoni li l-evaluation excercise li saret min-naħa tal-kumpannija tas-Sur Cassar, f’isem Cyberspace, qabel inxtara l-equipment kien dubjuż.  Din hija allegazzjoni pjuttost serja.  Tikkonfermawh dan?  U kif wasaltu għall-fatt li kien dubjuż?  

  IS-SUR JOHN BURLO:   Naħseb li din id-domanda aħjar jirrispondiha s-Sur Borg.

  THE CHAIRMAN:  Sur Burlo, indirizza dejjem lis-Sedja ħalli nsegwu l-formalita`.

  IS-SUR JOHN BURLO:  Mr Chairman, naħseb li din id-domanda jista’ jirrispondiha s-Sur Borg.

  THE CHAIRMAN:  Sur Borg, tista’ twieġeb għad-domanda ta’ l-Onor. Brincat?

  IS-SUR LOUIS BORG:  Is-Sur Cassar għamel rapport u qal x’hemm bżonn isir biex jaqilbu s-sistema minn analogue għal digital u tidħol ukoll fuq l-internet u  kiteb l-affarijiet li hemm bżonn. Ma nafx jekk intom għandkomx dan ir-rapport.  Fuq ir-rapport tiegħu stess qed nitkellmu.

  THE CHAIRMAN:  Fuq ir-rapport tiegħu x’qed tgħid?

  IS-SUR LOUIS BORG:  Fuq ir-rapport tiegħu qed jgħid li hemm bżonn ftit hardware u fir-realta` inxtara ħafna hardware.

  THE CHAIRMAN:  Ħalli nkunu ċari.  Fir-rapport li rajt inti suppost kien hemm “tant” ammont ta’ hardware iżda imbagħad inxtara “tant” aktar.  

  IS-SUR LOUIS BORG: Eżattament.

  THE CHAIRMAN:  U dan il-hardware baqa’ on site?  Jiġifieri meta mort tagħmel physical check fiżikament fuq is-site f’Birkirkara, kien qiegħed hemmhekk?  

  IS-SUR LOUIS BORG:  Kien hemm inqas imbagħad.  

  THE CHAIRMAN:  Jiġifieri kien hemm inqas minn dak li suppost inxtara. 

  IS-SUR LOUIS BORG:  Eżattament.

  THE CHAIRMAN:  Mela nxtara aktar minn dak li kien hemm fir-rapport u meta mort tagħmel physical check sibt li kien hemm inqas fuq il-premises.

  IS-SUR LOUIS BORG:  Imma l-post kien magħluq dak iż-żmien.  

  THE CHAIRMAN:  La kien magħluq, suppost ma jimxux waħedhom u lanqas joħorġu mit-twieqi!  Jiġifieri kien hemm inqas bħala hardware. Qed ngħid hekk biex niftehmu ċar għax intom it-tekniċi tant titkellmu fuq affarijiet li mhux kulħadd ikun qed jifhimhom.   

  Onor. Tonio Fenech:  Naħseb li qed jipprova jgħid hu li l-konklużjoni mhix neċessarjament li ma ġewx delivered, per eżempju.  Qed nifhem sew jien?

  IS-SUR Louis Borg:  Ma jkunux delivered x’jiġifieri?

  Onor. Tonio Fenech:  Li ma nstabux ifisser li qatt ma ġew impoġġija on site jew sempliċement meta mort int ma sibthomx?

  IS-SUR Louis Borg:  Meta kont qiegħed hemmhekk jiena ma rajthomx.

  Onor Tonio Fenech:  U int kemm mort wara d-data li l-istazzjon kien uffiċjalment ingħalaq?

  IS-SUR simon ciantar:  Bħala xi tħallas u x’ġie invoiced is-Sur Borg ma daħalx fiha għax aħna tajnih l-invoices kollha li sibna, imbagħad għamel evaluation tagħhom.  Jiġifieri dawk l-invoices kollha li kien hemm hemmhekk kienu tħallsu jew were due.

  Onor Tonio Fenech:  Pero` meta tgħid li meta mort bierx tgħoddhom ma sibthomx, tista’ tfisser elf ħaġa -  insterqu, qatt ma ġew delivered, sparixxew b’xi mod, imxew.  Jiġifieri li bniedem jitfa’ asserzjoni mingħajr ma jissustanzjaha hija xi ftit fuq livell ta’ kumitat perikoluża.  Jien qed nistaqsi jekk l-asserzjoni tiegħu li ma kenux hemm, għax ikkonkluda li ma ġewx delivered jew qatt ma ċċekkjajtu?
  Onor. Leo Brincat:  Ħalli nippreċiża dak li staqsejt.  

  THE CHAIRMAN:  Ħalli l-ewwel nikkjarifikaw x’qal is-Sur Borg imbagħad jerġa’ jagħmel il-mistoqsija l-Onor. Brincat.  Sur Borg, biex niċċaraw l-affarijiet, inti qrajt l-invoices ta’ l-affarijiet li suppost inxtraw u meta mbagħad mort tagħmel physical check fil-post ta’ Birkirkara biex tara jekk dak li nxtara huwiex qiegħed fil-post, inti sibt inqas hardware minn dak li kien jidher fuq l-invoices.

  IS-SUR LOUIS BORG:  Eżattament, imbagħad dejjem għamilt il-mistoqsijiet lis-suppliers stess jiena.  U s-supplier ikkonfermaha.

  THE CHAIRMAN:  Xi kkonfermalek is-supplier?

  IS-SUR LOUIS BORG: Li nxtraw il-ħamsa… 

  The Chairman: Li ġew delivered il-ħamsa.

  IS-SUR LOUIS BORG:  Iva, wieħed minnhom kien qiegħed żarmat - fuq servers qed nitkellmu bħalissa ….

  THE CHAIRMAN:  Jiġifieri kannibalizzat hux hekk?

  IS-SUR LOUIS BORG:  Tista’ tgħidha hekk ukoll.

  THE CHAIRMAN:  Le, jien qed nistaqsi għax meta tgħid “żarmat”, jista’ jkun qed jissewwa u jista’ jkun ħadu xi parts minnu.

  ONOR. AUSTIN GATT:  Kien żarmat qed jgħid.

  IS-SUR LOUIS BORG:  Iva, u l-ieħor kien qiegħed fil-premises tiegħu.

  ONOR. AUSTIN GATT:  Il-premises ta’ min?

  IS-SUR LOUIS BORG:  Meta kont fil-meeting miegħu hu qalilna …
  ONOR. AUSTIN GATT:  Miegħu ma’ min?

  IS-SUR LOUIS BORG:  Mas-Sur Cassar.

  THE CHAIRMAN:  Jiġifieri kien qiegħed għandu.

  IS-SUR LOUIS BORG:  Iva.
  ONOR. AUSTIN GATT:  Jiġifieri kont taf fejn qegħdin il-ħamsa.

  IS-SUR LOUIS BORG:  Jien għamilt id-domanda u hu rrispondiha.  

  IS-SUR SIMON CIANTAR:  Jimporta nikkjarifika dan il-punt, Mr Chairman?  Rigward is-server li qed isemmi s-Sur Borg - skond il-meeting mas-Sur Cassar – irrid ngħid li kien hemm wieħed mis-servers li kien ISP, internet service provider, li poġġih hemmhekk bħala dedicated server għall-VOM.  Meta spiċċa l-VOM is-Sur Cassar qalilna li mar għand l-ISP, ħadu lura u apparentement min-naħa tal-ministeru ma kenux jafu b’dan.

  Onor Austin Gatt:  Meta għamilt il-visit fuq il-premises?

  Is-Sur Louis Borg:  Fl-2005.

  THE CHAIRMAN:  Ikompli l-Onor. Brincat.

  ONOR. LEO BRINCAT:  Sur Galea, fir-rapport tagħkom hemm li skond l-opinjonijiet tekniċi li kellkom, intom wasaltu għall-konklużjoni li għalkemm Cyberspace għamlu procurement ta’ ħames servers, żewġ servers kienu biżżejjed.  Tikkonfermaw li wasaltu għal din id-deċiżjoni?

  IS-SUR john burlo:  Iva, hekk kien il-parir li kellna mingħand is-Sur Borg.

  ONOR. LEO BRINCAT:  Kemm kien hemm servers in place waqt li kien qed jiffunzjona l-istazzjon?

  IS-SUR louis borg:  Ma nistax ngħid għax meta kien qed jaħdem ma kontx qiegħed hemmhekk.

  ONOR. LEO BRINCAT:  Imma jirriżultalek li kien hemm iktar minn żewġ servers?

  IS-SUR louis borg:   Kien hemm tlieta.

  ONOR. LEO BRINCAT:  Jista’ jagħti l-każ li wieħed mis-servers l-oħrajn ma kienx qed jintuża strettament għal xogħol tal-VOM imma kien qed jintuża għal xogħol privat?

  IS-SUR louis borg:  Ma nistax ngħid.

  ONOR. LEO BRINCAT:  Imma tista’ teskludiha jew le?

  IS-SUR louis borg:  Ma nistax ngħid għax software ma tistax tarah. (Interruzzjonijiet)

  ONOR. LEO BRINCAT:  Imma dawn huma mistoqsijiet li mbagħad irrid nistaqsi ovvjament lis-Sur Cassar.  Qed nistaqsihom lit-technical expert biex nirrispetta d-deċiżjoni li ħadet is-Sedja hawnhekk, għax kieku konna mmorru straight to the point.  

  THE CHAIRMAN:  Onor. Brincat, x’kienet il-mistoqsija?  Jekk server li kien fil-post ġiex użat privatament?

  ONOR. LEO BRINCAT:  Il-point at issue hu li filwaqt li l-VOM ġie mgħobbi b’ħames servers biex ngħid hekk, għamel procurement ta’ ħames servers, skond l-opinjoni teknika ta’ l-NAO żewġ servers kienu biżżejjed.  Allura jiena qed nipprova nasal biex naraw jekk kienx hemm xi servers li setgħu ntużaw għal xogħol estraneju għall-VOM minn fuq il-premises tal-VOM stess.  Imma din forsi jkun jista’ jweġibha aħjar is-Sur Cassar innifsu. Inkompli bil-mistoqsijiet tiegħi.  

Sur Galea, intom għamiltu asserzjoni pjuttost inkwetanti li at one stage inbidel server li nstab li jew ma kienx hemm bżonnu jew whatever, ma’ żewġ tower computers.  Imma li kien hemm inkwetanti mhux li nbidlu, għax inti tista’ tpartat fil-qasam ta’ l-IT, imma s-server kien jiswa Lm5,300 u mill-verifiki li għamiltu dawn iż-żewġ tower computers kienu jiswew biss Lm2,000, jiġifieri effettivament b’din lis-swap il-kumpannija allegatament marret Lm3,300 minn taħt.  Tikkonfermaw din l-allegazzjoni u kif wasaltu għaliha?  

  IS-SUR JOHN BURLO:  Nikkonferma l-allegazzjoni li hemm fir-rapport tagħna u wasalna għal din il-konklużjoni peress li għamel evaluation tal- …  Kien jaf kemm qam is-server….

  THE CHAIRMAN:  Sur Burlo, għajjat ftit għax m’intix qed tinstema’ min-nies preżenti.

  IS-SUR JOHN BURLO: Nikkonferma l-asserzjoni li hemm fir-rapport tagħna.  Il-konklużjoni wasalna għaliha għaliex rajna li l-prezz tas-server kien Lm5,000 u aktar imbagħad għamel evaluation is-Sur Borg taż-żewġ computers li kienu nbiddlu mas-server.

  THE CHAIRMAN:  Tista’ tikkonferma l-valuations tas-server  u tal-computers?

  IS-SUR JOHN BURLO:  Skond ir-rakkmandazzjoni li għamlilna s-Sur Borg qalilna li dawn ma jiswewx iktar.

  ONOR. LEO BRINCAT:  Tikkonferma dan kollu, Sur Borg?

  IS-SUR LOUIS BORG:  Hemm invoices tat-tower computers u nistgħu nsibuhom.  

  ONOR. AUSTIN GATT:  Biex norbot ma’ din, wara kemm-il sena nbidel is-server?  Kemm kien ilu hemm?

  IS-SUR louis borg: Jien ma nafx, is-Sur Cassar qalilna.

  ONOR. AUSTIN GATT:  Imma l-Lm5,200 huwa l-buying price tas-server mhux kemm kien fil-kotba.

  IS-SUR louis borg:  Jiġifieri dan nikkalkolaw fit-teknoloġija, jekk illum xtrajtu Lm5,000 is-sena d-dieħla se jkun kważi Lm2,500.  

  ONOR. AUSTIN GATT:  Jiġifieri jekk kellu sena fuqu l-prezz kien jiġi tajjeb.  

  IS-SUR louis borg:  Ma nafx, m’għaddietx sena, dawn malli waslu nbidlu.

  The chairman:  Jiġifieri malli wasal is-server.
  IS-SUR SIMON CIANTAR:  Wieħed inbidel ma’ żewġ tower computers.

  IS-SUR LOUIS BORG:  Skond ma qalilna s-Sur Cassar innifsu, wara li ġew indunaw li wieħed minnhom ma kellhomx bżonnu and that they would be best served with two stand-alone computers minflok server.

  THE CHAIRMAN:  Jiġifieri inti qed tgħid li l-valur kien baqa’ hemmhekk.

  ONOR. LEO BRINCAT:  Skond ir-rapport ta’ l-awditur jingħad li wara li għalaq l-istazzjon, il-kuntrattur - f’dan il-każ is-Sur Cassar – qalilkom li daħal fl-istudios tal-VOM u ħa s-server lura - nikkwota r-rapport tagħkom - mingħajr il-permess tal-foreign office jew ta’ ħaddieħor.  Dan qalulkom is-Sur Cassar stess?  U jekk qalu lil min qalu?

  IS-SUR SIMON CIANTAR:  Biex niċċara ftit, aħna fir-rapport m’għedniex li daħal fl-uffiċċju tal-VOM stess.

  ONOR. LEO BRINCAT:  Fl-aħħar paragrafu, f’paġna 20 tar-rapport, hemm li “he took possession of one of the servers after the station’s closure without informing the ministry of foreign affairs or any one else”.

  IS-SUR SIMON CIANTAR:  Dak is-server li kien għand l-ISP ma kienx fil-premises tal-VOM.  

  ONOR. LEO BRINCAT:   Sur Burlo, fir-rapport tagħkom qed tgħidu li kuntrattur ieħor ġibed l-attenzjoni tal-managing director tal-VOM li l-ħames servers ma kenux adatti għall-ħteġijiet ta’ l-istazzjon u li t-transazzjoni kollha kienet ħela ta’ flus.  Qed nikkwota mir-rapport tagħkom.  Xtaqt inkun naf kif wasaltu għal din il-konklużjoni.  

  IS-SUR JOHN BURLO:  Dik l-assertion li għamilna hemmhekk ġiet waqt interview li kellna ma’ Dr. Sergio D’Amico u għandna recorded x’qal u ma qalx.  

  ONOR. LEO BRINCAT:  Niġu issa għat-tieni kuntratt li saret riferenza għalih iktar kmieni.  Nistaqsi lill-awditur x’kienet ir-raġuni li t-tieni kuntratt ma kienx jiġbor fih breakdown dettaljat tat-task li kellu jagħmel is-Sur Cassar jew il-kumpannija tiegħu u tal-fees li kien beħsiebu jiċċarġja għal kull task.  

  IS-SUR JOHN BURLO:  Dik kienet qed tiġi tackled mis-Sur Borg bħala technical advisor min-naħa tagħna.

  ONOR. LEO BRINCAT:  Mela ħalli nagħmel id-domanda lilu.  Sur Borg, skond ir-rapport ta’ l-awditur - nifhem li abbażi tal-konsulenza tiegħek - it-tieni kuntratt bejn Cyberspace u l-VOM ma kienx jiġbor fih breakdown dettaljat tat-task li kellu jagħmel is-Sur Cassar u tal-fees li kien beħsiebu jiċċarġja għal kull task.  Xtaqtek tartikola daqsxejn.

  IS-SUR LOUIS BORG:  Nikkonfermah.  Il-kuntratt fih tliet paġni u ma fihx din l-informazzjoni. 

  ONOR. AUSTIN GATT:  Is-servizzi naħseb li qegħdin f’schedule A.

  IS-SUR louis borg:  Iva, imma f’contract B huma iktar miftuħin.

  ONOR. AUSTIN GATT:  Imma d-domanda ta’ l-Onor. Brincat kienet għaliex qed tagħmel l-asserzjoni li s-servizzi u l-prezzijiet m’humiex listed.  Il-prezz naqbel, pero` s-servizzi huma listed f’schedule A.

  IS-SUR louis borg:  Iva, qegħdin f’schedule A imma jistgħu jkunu iktar …

  ONOR. AUSTIN GATT:  Dan bħall-job descriptions, hemm min jagħmillek żewġ linji u hemm min jagħmillek erba’ paġni!

  IS-SUR Simon Ciantar:  Li qegħdin ngħidu huwa li s-servizzi huma listed, pero` m’hemmx breakdown tagħhom kif hemm fl-ewwel kuntratt.

  THE CHAIRMAN:  Iva, imma mir-risposta joħroġ li s-servizzi huma l-istess.  Hux hekk?  

  ONOR. AUSTIN GATT:  Le, naħseb għall-korretezza li m’hemmx listed fit-tieni kuntratt huwa l-breakdown ta’ kemm se tkun il-fee ta’ kull servizz.  Hemm il-fee sħiħa ta’ Lm36,000 li jikkomprendi s-servizzi kollha f’schedule A.  

  IS-SUR louis borg:  F’contract A kien hemm iktar …

  ONOR. AUSTIN GATT:  Imma d-domanda għal contract B kienet.

  ONOR. LEO BRINCAT:  Sur Awditur, jekk fhimt ir-rapport tiegħek sew, naħseb li s-Sur Cassar stess qallek li kellu a great deal of unforeseen additional work that was not stipulated in the contracts.  Mill-intervisti li għamiltu, stajtu taslu għal xi konklużjoni min iddeċieda li jsir dan ix-xogħol addizzjonali, jekk kienx fuq suġġeriment tas-Sur Cassar innifsu jew jekk kienx fuq rakkmandazzjoni tas-Sur Muscat?

  IS-SUR JOHN BURLO:  Dik l-assertion li għamilna hemmhekk, Mr Chairman, ħarġet wara l-interview li kellna mas-Sur Cassar wara li aħna talbnih jispjegalna x’differenza hemm bejn l-ewwel u t-tieni kuntratt.  Meta ġiet biex tingħata spjega qalilna li kien hemm ħafna affarijiet barra l-kuntratt li qed jiġi mqabbad mill-VOM biex jagħmilhom.  Aħna kkontendejna li we were basing on what has been signed, mhux x’ġie mqabbad jagħmel wara l-kuntratt.  

  ONOR. LEO BRINCAT:  Niġu għal punt ieħor.  L-awditur ġenerali fir-rapport tiegħu stqarr li s-Sur Cassar ammetta li ma kien hemm l-ebda differenza fit-terms and conditions ta’ l-ewwel u tat-tieni kuntratt ħlief għal fee ogħla li huwa ċċarġja.  Tikkonfermaw li saret din id-declaration?

  IS-SUR JOHN BURLO:  Meta tlabna lis-Sur Cassar biex jagħtina eżattament x’inhi d-differenza bejn l-ewwel u t-tieni he neither denied nor confirmed.

  ONOR. LEO BRINCAT:  Naħseb aħjar insibu l-parti nnifisha ħalli nkunu daqsxejn ….

  THE CHAIRMAN:  Sur Burlo, meta tgħid “he neither denied nor confirmed”, jiġifieri qal li qed jingħata xogħol barra mill-kuntratt?

  IS-SUR JOHN BURLO:  Imbagħad ġiet dik l-asserzjoni li hu qed jagħmel ħafna xogħol u li qed jiġi mqabbad mill-VOM barra minn dak li kellu stipulat fil-kuntratt.  

  ONOR. LEO BRINCAT:  Fil-fatt intom stess fir-rapport għażiltu l-heading “no difference between first and second contract”, jiġifieri qed tagħmlu asserzjoni kategorika.  Wara li semmejtu, kif semmejt iktar kmieni jiena stess l-argument li ġab il-kuntrattur li seta’ kien hemm żieda fil-prezz minħabba unforeseen additional work, fl-aħħar spiċċajtu tgħidu li: 

“… although the increase in the price of the second contract was to make good for additional tasks and in part to higher leasing rates of the web server, however  the contractor admitted that there existed no difference in the terms and conditions of the first and second contract except for the higher fee charged.”.  

Jiġifieri din wasaltu għaliha fl-intervista nnifisha?

  IS-SUR JOHN BURLO:  Fl-interview li kellna mas-Sur Cassar.

  ONOR. LEO BRINCAT:  Intom direttament, ma daħalx fiha l-konsulent f’dan il-każ.  

  IS-SUR JOHN BURLO:  Le, il-konsulent kien magħna wkoll.

  ONOR. LEO BRINCAT:  Mhux hu qalilkom biha, imma kienet konklużjoni li wasaltu għaliha direttament intom bħala audit office.

  IS-SUR JOHN BURLO:  Wasalna għaliha, naturalment anke wara l-meetings li kellna mas-Sur Cassar.

  ONOR. AUSTIN GATT:  Mr Chairman, nitlob li r-recording relattiv jinġieb hawnhekk għax hawn qed jingħad bil-miktub li s-Sur Cassar ammetta magħhom waqt intervista li m’hemmx differenza.  Nixtieq nisma’ dan ir-recording.

  THE CHAIRMAN:  Mela l-awditur huwa mitlub li jġib ir-recording ta’ din l-intervista.

  ONOR. LEO BRINCAT:  Bħala audit office - fid-dawl ta’ l-ispjegazzjoni li tajtu - kif tħossu bħala etika professjonali li bniedem li jiġi mqabbad bħala advisor tekniku, ġie mqabbad ukoll bħala kuntrattur ta’ l-istess biċċa xogħol, kien min kien il-kuntrattur u kienet x’kienet il-biċċa xogħol.

  IS-SUR JOHN BURLO:  Ma jidhirlix li hu kompatibbli li tkun advisor u kuntrattur fl-istess ħin.  

  ONOR. LEO BRINCAT: Jidher li fi stadju ulterjuri kien hemm żieda fil-maintenance fee min-naħa ta’ Cyberspace ta’ Lm150 fix-xahar minkejja li kienet diġa` saret evalwazzjoni bil-quddiem ta’ x’kienu l-ispejjeż involuti.  U r-raġuni li nġabet kienet li kien hemm higher bandwidth requirements u żieda f’dawk li jissejħu operating courses.  Fil-fehma tagħkom ma taħsbux li dan jitfa’ dell akbar fuq l-evalwazzjoni li saret?  

  IS-SUR JOHN BURLO:  Naħseb li s-Sur Borg bħala tekniku iktar jista’ jirrispondi għal din id-domanda.

  IS-SUR LOUIS BORG:  Dak wara contract B, jiġifieri sar contract B u …

  IS-SUR SIMON CIANTAR: At one point wara li ġie ffirmat it-tieni kuntratt bdejna nsibu invoices for additional maintenance costs and bandwidth size. 

  IS-SUR louis borg:  … ta’ Lm150 extra.  Jiġifieri kien hemm contract B plus il-Lm150.

  THE CHAIRMAN:  Jiġifieri apparti t-tieni kuntratt, li bħala charge kien ta’ tliet darbiet iktar mill-ewwel wieħed, kien hemm ukoll invoices over and above dak li kien hemm f’dak il-kuntratt.  Għal services ġodda?

  IS-SUR louis borg:  Meta staqsejnih fil-meeting kien qalilna minħabba li żied il-bandwidth.

  ONOR. AUSTIN GATT:  Iż-żieda tal-bandwidth hija mikrija mingħand ħaddieħor, jiġifieri tixtriha mill-ISP biex tħallas ta’ ħaddieħor.

  IS-SUR louis borg:  Eżattament.

 ONOR. LEO BRINCAT:  Domanda oħra lill-awditur ġenerali.  Meta rriżultalkom li l-kuntrattur kien qed jipprovdi servizzi addizzjonali mhux direttament relatati maż-żewġ kuntratti, dan sar fuq deċiżjoni ta’ min?  Tas-Sur Muscat innifsu?  Jew tal-kuntrattur?  Irriżultalkom mill-investigazzjonijiet li għamiltu?

  IS-SUR JOHN BURLO:  Is-Sur Cassar qalilna li qed jiġi mqabbad jagħmel tasks over and above dak li ffirmaw fit-tieni kuntratt.

  ONOR. LEO BRINCAT:  Jiġifieri ġie mqabbad.

  IS-SUR JOHN BURLO:  Iva, ġie mqabbad.

  ONOR. LEO BRINCAT:  Le, għax jien nista’ għandi kuntratt – m’iniex qed nitfa’ dell fuq is-Sur Cassar – u noħloq xogħol addizzjonali jien stess. Jiġifieri jekk ġiex imqabbad jew le tagħmel differenza.

  IS-SUR JOHN BURLO:  Hu qal li ġie mqabbad jagħmel tasks addizzjonali.

  ONOR. LEO BRINCAT:  Point taken.  Niġu issa għal xi ħaġa li lili ħawditni daqsxejn fir-rapport.  

Hemm l-allegazzjoni li s-Sur Cassar - li suppost kien qed jagħmel konsulenza fuq IT - għamel reservations f’lukanda lokali għal funzjoni tal-VOM li għaliha kienu mistednin ħafna barranin u parteċipanti u, għalkemm ma nistax nifhem b’liema kapaċita` għamel dan jiena, bħala IT specialist jew contractor, dan spiċċa wkoll - ma nafx b’liema awtorizzazzjoni – joħroġ invoice għal dan direttament lill-VOM.  Xtaqt inkun naf kif irriżultalkom dan kollu, f’liema lukanda saret din l-attivita` u kemm kien l-ammont ta’ l-invoice konċernata.  

  IS-SUR SIMON CIANTAR:  Dwar l-aħħar żewġ mistoqsijiet ikolli nikkonfermalek għax ma niftakarx bl-amment l-isem tal-hotel u l-ammont ta’ l-invoice partikolari.

  ONOR. LEO BRINCAT:  Fi stadju ulterjuri jkun importanti li jkollna din l-informazzjoni, anke jekk m’għandekx hawnhekk.  Forsi tista’ tirrispondi l-ewwel domanda, jiġifieri kif sirtu tafu b’dan kollu.  Mingħand is-Sur Cassar innifsu jew mingħand is-Sur Muscat jew mingħand xi nies oħra?

  IS-SUR SIMON CIANTAR:  L-ewwel ma ndunajna biha kien mill-invoicing għax konna nsibu invoices pagabbli lil Cyberspace, li hija l-kumpannija tas-Sur Cassar.

  ONOR. LEO BRINCAT:  Jiġifieri l-pagament ma kienx isir lill-hotel imma kien isir lil Cyberspace biss.  Jiġifieri seta’ kien hemm element ta’ commission work anke għal Cyberspace.  “Seta’” qed ngħid jien.

  IS-SUR SIMON CIANTAR:  Is-sitwazzjoni dehret as if he was acting as a sort of middleman.

  ONOR. LEO BRINCAT:  Imma ma jidhrilkomx li jekk il-VOM - setgħet kienet kumpannija oħra - iddeċidiet li tagħmel attivita` – ma nafx x’kienet din l-attivita` frankament, jiena imbagħad forsi nistaqsu lis-Sur Muscat at a later stage, imma llum naħseb aħjar nibbażaw fuq dan l-aspett …  Jekk saru dawn ir-reservations f’lukanda lokali, rajtuha orthodox, conventional, aċċettabbli li r-reservations isiru f’lukanda lokali għal funzjoni tal-VOM, f’isem il-VOM, bl-arranġamenti tagħmilhom Cyberspace u l-pagament isir lil Cyberspace, lanqas lill-lukanda nnifisha?  Din naraha nebulous ħafna jiena.  Ma nafx il-kummenti tiegħek bħala Awditur Ġenerali, Sur Galea.

  IS-SUR JOSEPH G. GALEA:  Ma jidhirlix li għandi nżid ma’ dak li ġie rrapportat hawnhekk.

  ONOR. LEO BRINCAT:  Mela nixtieq li sal-laqgħa li jmiss ikollna d-dettalji dwar il-lukanda li fiha saret din l-attivita`, indikazzjoni jekk kien hemm fl-invoice - ma nafx jekk kienx hemm - ta’ kemm persuni kien hemm preżenti għal din il-funzjoni u t-tieni nett jinteressana wkoll l-ammont li tħallas lil Cyberspace.  Issa l-mistoqsija li se  nagħmel aktar hija għas-Sur Cassar milli għall-awditur ġenerali, imma biex nirrispetta l-proċedura se nistaqsiha lill-awditur ġenerali.  
Mill-investigazzjonijiet li għamiltu, irriżultalkom x’wassal biex b’koinċidenza iben is-Sur Muscat jiġi mpjegat proprju fl-istess żmien li fih kien qed jiġi esegwit il-kuntratt tal-VOM, imbagħad intemmlu appena ntemm il-kuntratt? Dan qed nistaqsih l-iktar biex nistaqsi jiena how come speċi li l-job tas-Sur Muscat junior, intemm proprju meta spiċċa l-kuntratt.  Mela l-kumpannija ma kellhiex xogħlijiet oħra għaddejjin fl-istess ħin?  Din il-kumpannija kienet qed tibbaża kollox fuq il-kuntratt li kellha mal-VOM?  Kellkom xejn ħjiel intom dwar il-workload li kellha s-Cyberspace?

  IS-SUR JOHN BURLO:  Onorevoli, naħseb li din id-domanda trid issir lis-Sur Cassar.

  ONOR. LEO BRINCAT: Jien stess għedt li din aktar domanda għas-Sur Cassar, imma jien hawnhekk għandi jdejja marbutin bil-proċedura.

  THE CHAIRMAN:  Onor. Brincat, din id-domanda ma jistax jirrispondiha l-awditur ġenerali.

  ONOR. LEO BRINCAT:  Jien kont naf li ma jistax jirrispondiha hu imma jien qed nirrispetta l-proċedura li stabbilejna hawnhekk, Sur President.

  THE CHAIRMAN:  Meta niġu għas-Sur Cassar tkun tista’ tagħmilhielu!
  ONOR. LEO BRINCAT:  Mela f’dan l-istadju nagħżel li nieqaf hawn, biss imbagħad, Mr Chairman, bil-permess tiegħek nittekiljaw dawn id-domandi mas-Sur Cassar innifsu.

  THE CHAIRMAN:  Definittivament.  Aktar domandi?

  ONOR. LEO BRINCAT:  Min-naħa tiegħi le.  

  THE CHAIRMAN: Hemm iktar mistoqsijiet min-naħa tal-Membri tal-kumitat li jridu jsiru lis-Sur Borg jew lill-awditur?  Sur Borg, għandek xi punt ta’ kjarifika li xtaqt tagħmel?  

  IS-SUR LOUIS BORG:  Dwar dak li staqsieni l-Onor. Austin Gatt, as regarding id-differenza bejn kuntratt u ieħor, xtaqt ngħid li l-continuous updating and development of the official VOM website found at the address qiegħda mniżżla wkoll f’contract A.

  THE CHAIRMAN:  Jiġifieri fl-ewwel kuntratt.

  IS-SUR LOUIS BORG:  L-unika ħaġa li m’hijiex imniżżla min-naħa l-oħra hija l-uploading of on-demand programmes.  Dik hija l-unika ħaġa li m’hijiex qiegħda mniżżla min-naħa għall-oħra.  Fejn jidħol internet connection for the current VOM office or the future office in similar, qiegħda mniżżla f’contract A “routine  software and hardware maintenance, including virus scanning and data back-ups”, jiġifieri hemmhekk daħħalha bħala hardware.  Id-differenza hija item waħda.  

As regards il-live streaming qiegħda mniżżla f’contract A fl-ewwel page. 

  ONOR. AUSTIN GATT:  Connection biss hemm.

  IS-SUR LOUIS BORG:  Inclusive of installation of fibre optic cable, annual price for re-connection with no bandwidth limitation.  

  ONOR. AUSTIN GATT:  M’aħniex se noqogħdu mmeru lil xulxin għax niftehmu jiena u int u ma jifhem ħadd.  F’contract B hemm live streaming of the internet radio and the internet webcasts.  Dan m’huwiex live audio streaming, apparti mill-fatt li l-live audio streaming huwa parti żgħira ħafna.  Għax jiddependi kollox minn kemm qed tagħmel streaming u kemm webcasts għandek għaddejjin hux.  Għax imbagħad trid il-bandwidth ikbar.  M’għandi ebda dubju li s-Sur Cassar se jmerik fuq kollha dawn, jiġifieri nħalli lilu jmerik għax inkella noqogħdu nirduppjaw.

  IS-SUR LOUIS BORG:  Xi ħaġa importanti wkoll hija li f’dak iż-żmien, l-istreaming fuq il-hits kienu għadhom mhux daqs tal-lum.

  ONOR. AUSTIN GATT:  Kif għedt int kienu avant guard.  Bil-permess tiegħek, Mr Chairman, nagħmel domanda waħda biss u nagħlaq, għax insejt li kelli nagħmilhielu.  

Sur Borg, ħa naqralek paġna 9 tar-rapport li tpoġġa fuq il-mejda ta’ dan il-kumitat, u ċioe`, ir-rapport dwar l-operat tar-radju VOM li kien magħmul mill-permanent secretary tal-ministeru.  Ma nafx jekk tawhulekx dan ir-rapport.  

Meta fit-2003 eżaminaw is-Cyberspace solutions, is-Sur Gaetan Naudi fir-rapport li kien għamel lill-ministru jgħid hekk:  

“It-tieni kuntratt ta’ Cyberspace Solutions juri qabża fil-prezz minn Lm11,600 għal Lm36,000.  Dwar dan intalbet l-għajnuna tas-Sinjorina Anna Catania li hija l-information management officer fil-ministeru ta’ l-affarijiet barranin.”.  

Ħalli niftehmu, IMO huwa s-CEO – kull ministeru għandu wieħed - biex ngħidu hekk tad-data kollha li għandu l-gvern.  Normalment din tkun persuna kwalifikata fl-IT, ħafna drabi tkun ex MITTS - ma nafx jekk is-Sinjorina Catania kenitx ex MITTS jew le - pero` dejjem ikun xi ħadd kwalifikat.  Ir-rapport ikompli:

“Ir-rapport tagħha juri differenza sostanzjali fid-dmirijiet bejn l-ewwel u t-tieni kuntratt.”,  

- hawnhekk m’hijiex qed taqbel miegħek; m’iniex qed ngħid min għandu raġun, hi qed tgħid li hemm differenza sostanzjali bejn l-ewwel u t-tieni kuntratt - 

“Meta jitqies ir-rwol li Cyberspace ġie mitlub li jieħu taħt il-kuntratt il-ġdid, dan juri li jirrikjedi xogħol ta’ 24 siegħa kuljum.  Meta l-impjegati tal-VOM li jkunu duty fl-istazzjon 24 siegħa kuljum kienu jindunaw li hemm xi problema fis-sistema tal-computer dawn kienu jsejħu lil Cyberspace biex jiġu u jirranġaw il-ħsara.  Cyberspace dejjem irrispondew fil-pront.”.  

Din hija l-opinjoni tagħha.  Naħseb li inti ma taqbilx ma’ din l-opinjoni.

  IS-SUR LOUIS BORG:  Meta jien staqsejt lis-Sur Cassar, weġibni hu stess.  Jekk tisimgħu r-recording tkunu tafu eżattament x’qal.

  ONOR. AUSTIN GATT:  Issa nisimgħuh ukoll, pero` inti ma taqbilx ma’ din l-opinjoni ta’ Anna Catania, l-IMO fil-ministeru ta’ l-affarijiet barranin.  

  IS-SUR LOUIS BORG:  Għandi opinjoni differenti.

  ONOR. AUSTIN GATT:  Għandek kull dritt.  Issa r-rapport ikompli hekk:  

“Jekk wieħed jassumi li Cyberspace irid ikun għall-lest 24 siegħa kuljum u jqis iż-żieda ta’ Lm24,380 fuq l-ewwel kuntratt, din hija kkalkolata għal Lm11.27 kull siegħa.  L-average market rate …”, 

 - hawn l-importanti - 

“… biex iżżomm website aġġornata hija ta’ bejn Lm10 u Lm15 fis-siegħa.”,  

- qed tgħid dejjem is-Sinjorina Catania -   

“Ir-rata tal-Mitts hija ta’ Lm13.65 kull paġna ta’ website statika mingħajr ebda animazzjoni u mingħajr aġġornament tal-website.”, 

- li kienu d-doveri ta’ Cyberspace -   

“L-informazzjoni għall-aġġornament f’dan il-każ trid tiġi mill-klijent.  Fil-każ ta’ Cyberspace u l-VOM, kull informazzjoni għal dan l-aġġornament hija miġbura kollha kemm hi minn Cyberspace stess.”.

Jiġifieri hawn, is-Sinjorina Catania qed targumenta, billi ssemmi anke r-rata li l-Mitts tiċċarġja, li in vista ta’ dawn id-doveri, l-argument tagħha, il-prezz li ntalab kien ġustifikat.  Taqbel ma’ dan jew le?

  IS-SUR LOUIS BORG:  Jekk tħares lejn contract A u contract B tara li f’contract A qiegħda mdaħħla din diġa`; on-call fees for emergency servicing of hardware and software.

  ONOR. AUSTIN GATT:  Jiġifieri fl-opinjoni tiegħek is-Sinjorina Catania wkoll m’għandhiex raġun.

  IS-SUR LOUIS BORG:  Jiena rajt …

  ONOR. AUSTIN GATT:  Qed nerġa’ ngħidlek, għandek kull dritt ma taqbilx magħha.  Dak is-sabiħ tad-dinja ħafna drabi, kieku ma jkollniex xogħol aħna l-politiċi!

  IS-SUR LOUIS BORG:  Jiena rajt contract A u sibt li dik qiegħda mniżżla fih.  

  ONOR. AUSTIN GATT:  L-argument tas-Sinjorina Catania huwa differenti.  Hi qed targumenta u se nerġa’ naqralek:  

“Ir-rata tal-Mitts hija ta’ Lm13.65 kull paġna ta’ website statika mingħajr ebda animazzjoni …”,

- bl-informazzjoni ġejja mill-klijent – 

“… u mingħajr aġġornament tal-website.”. 

Is-Sinjorina Catania hawnhekk tagħmel l-argument, la l-website m’hiijex statika u qed jintalab is-Cyberspace biex hu stess jagħmel update, li r-rata li hu ċċarġja hija raġonevoli.  Dan dejjem fl-opinjoni tagħha.

  THE CHAIRMAN:  Inti, Sur Borg, qed issostni li l-istess servizzi kienu nkorporati fl-ewwel kuntratt.

  IS-SUR LOUIS BORG:  Fl-ewwel kuntratt qegħdin imniżżlin hemmhekk.  

  ONOR. AUSTIN GATT:  On-call hija differenti,  biex almenu naqblu.

  IS-SUR LOUIS BORG:  On-call fees for emergency.

  ONOR. AUSTIN GATT:  Għall-aġġornamenti tal-website qed nitkellmu.

  IS-SUR LOUIS BORG:  Updating tal-website hi mniżżla wkoll hawnhekk.

  ONOR. AUSTIN GATT:  Pero` taħt l-ewwel kuntratt, il-VOM kienet obbligata tiffijdja l-klijent u taħt it-tieni kuntratt riedu jagħmluh Cyberspace u jkun kontinwu. Dik kienet id-differenza fil-prattika.  
  IS-SUR LOUIS BORG:  Waħda kienet updating of the web content u l-oħra kienet taħt live streaming, internet radio and internet web casting.

  ONOR. AUSTIN GATT:  Jiġifieri hemm differenza, it-tnejn naqblu fuq din.  Allaħares ma naqblux li updating ta' website statika hija mod u internet web casting hija mod ieħor!
  IS-SUR LOUIS BORG:  Imbagħad ta' qabel ta' l-aħħar hija uploading of digital files to server for streaming.  
  ONOR. AUSTIN GATT:  Sur Borg, ejjew naqblu fuq waħda, li l-webcasting huwa totalment differenti minn website updating. Issa biex niġu għal din.  
Hawnhekk is-Sinjorina Catania qed tgħid li l-MITTS għal dan it-tip ta' xogħol fuq website statika jiċċarġjaw Lm14 kull paġna statika.  Allura qed tgħid li fl-opinjoni tagħha, dak li talab is-Sur Borg, la qed jinkludu webcasting u jrid jagħmel ix-xogħol hu, huwa raġonevoli.  Jista' jkun li inti ma taqbilx.  Il-MITTS m'humiex l-iktar nies raġonevoli fid-dinja!
  THE CHAIRMAN:  Taqbel jew ma taqbilx, Sur Borg?

  IS-SUR LOUIS BORG:  Jien personali ma naqbilx.  

  THE CHAIRMAN:  Ma taqbilx.  Int espert daqs ħaddieħor, għandek kull dritt ma taqbilx.  

Hemm aktar mistoqsijiet lill-awditur, ħalli ngħaddu biex nibdew nagħmlu d-domandi lis-Sur Cassar?  Ma jidhirx li hemm u għalhekk nistgħu ngħaddu għas-Sur Cassar.

L-Onor. Brincat

  ONOR. LEO BRINCAT:  Sur Cassar, bilfors ikolli nagħmillek domanda li ma stajtx nagħmilha lill-awditur ġenerali għaliex m'għandhiex x'taqsam miegħu, imma toħroġ mir-rapport innifsu u ħarġet mix-xiehda tas-Sur Muscat il-bieraħ.

Is-Sur Muscat fix-xiehda tiegħu qal li r-relazzjoni ta' bejnietkom kienet mibnija fuq fiduċja reċiproka, mutual trust.  Qal ukoll li dan kien kważi fattur determinanti li wassal biex tak il-kuntratt.  Inti, min-naħa tiegħek, kif bnejt din il-fiduċja tiegħek fis-Sur Muscat jew mas-Sur Muscat?  Tista' tgħidilna ftit?

  IS-SUR ANTHONY CASSAR:  Mr Chairman, filwaqt li se nwieġeb mal-ewwel għal din il-mistoqsija, nixtieq li aktar ‘il quddiem ikolli ċ-ċans nirrispondi għal affarijiet l-oħra kollha li nqtalu qabel fuq il-kwestjoni ta' kif ingħatajt jiena l-kuntratt l-ewwel wieħed imbagħad it-tieni wieħed.  
Meta ġejt approached l-ewwel darba biex nagħti s-servizzi tiegħi lill-VOM, jien min-naħa tiegħi kont għamilt sales presentation, kif nagħmel anke lill-klijenti l-oħra.  Kont urejt min kienu l-client profiles ta' dak iż-żmien, li kelli dak iż-żmien u x'servizzi kont qed nagħti dak iż-żmien, u s-Sur Muscat aċċetta.  Issa x'kellu s-Sur Muscat f'moħħu - jiena nispera li l-fiduċja li wera fija ...  Jien ma naħsibx li I let him down għaliex il-kuntratt qatt ma waqqfu, anzi meta ġejna biex nitolbu li l-kuntratt jiġi mibdul u jiżdied, kien ġie dak ukoll.  Imma jien min-naħa tiegħi I made a sales presentation, ippruvani fil-bidu, kien hemm xi jobs żgħar li kienu qishom test u tajtu anke rapport u xi ideat u eventwalment ġie drafted l-ewwel kuntratt.

  ONOR. LEO BRINCAT: Kien hemm xi negozjati mas-Sur Muscat, forsi fid-dawl ta' xi kuntratturi oħrajn li kien qed jinnegozja magħhom, biex forsi hu min-naħa tiegħu jġib the best deal għall-istazzjon, jew ma tafx?  

  IS-SUR ANTHONY CASSAR:  Almenu hu miegħi fuq tiegħi nnegozja.

  ONOR. LEO BRINCAT:  Imma negotiation about rates jew sempliċement inti ppreżentajt ir-rati tiegħek?  

  IS-SUR ANTHONY CASSAR:  Le, jiena ppreżentajt il-fees tiegħi u qbilna fuq prezz.  

  ONOR. LEO BRINCAT:  Imma qbiltu fuq il-prezz li offrejt inti jew ġie nnegozjat il-prezz?

  IS-SUR ANTHONY CASSAR:  Le, ġie nnegozjat, jien tlabt iktar.

  ONOR. LEO BRINCAT:  Sewwa.  Għandek miegħek xi documentary evidence tal-prezz oriġinali li kont qed titlob qabel ma dan ġie ridott?

  IS-SUR ANTHONY CASSAR:  Le m’għandix.

  ONOR. LEO BRINCAT:  Illum m'għandekx fuqek.  Mela ngħaddu għat-tieni domanda.  

Ġie kkonfermat hawnhekk kemm mill-awdituri u persuni oħra, li inti, apparti milli kont il-kuntrattur tal-provvediment ta' l-IT service, kont ukoll il-konsulent li għedtilhom x'servizzi għandhom bżonn għall-operat ta' l-istazzjon.  Is-Sur Muscat tak carte blanche dwar liema ħteġijiet kellek telenka?  Jew tak xi parametri bil-miktub li madwaru kellek tibni l-qafas tal-proposti tiegħek?

  IS-SUR ANTHONY CASSAR:  Fil-fatt, fuq l-ewwel punt naħseb li conflict of interest mil-lat tiegħi ma kienx hemm u qatt ma eżista billi l-klijent kien jaf li jiena kont kemm konsulent u mbagħad meta ġie biex jixtri mingħandi kont supplier.  Jien qatt ma tajt konsulenza marbuta ma’ li wieħed bilfors irid jinxtri x-xogħol mingħandi.  Issa rigward it-tieni punt tal-parametri.

Ovvjament it-tieni kuntratt kien imfassal fuq id-direzzjoni li tani s-Sur Muscat ta' x'kienu l-pjani li hu xtaq li nwassal lill-istazzjon fihom.  

  ONOR. LEO BRINCAT: Jiġifieri qabel inti ngħatajt  ix-xogħol ta’ konsulenza -  mhux il-kuntratt issa, għax irridu niddistingwu bejn ix-xogħol ta' konsulenza u l-kuntratt - at that early stage ingħatajt parametri min-naħa tas-Sur Muscat ta' x'ried?  

  IS-SUR ANTHONY CASSAR:  Fl-ewwel kuntratt jew fit-tieni kuntratt?

  ONOR. LEO BRINCAT:  Jekk fhimt sew bl-ebda sekwenza - ikkoreġini jekk jien żbaljat - jiena fhimt li inti l-ewwel għamilt xogħol ta' konsulenza biex tara x'kienu r-requirements ta' l-istazzjon jew fil-fehma tiegħek jew skond ma talbek is-Sur Muscat, imbagħad on the basis of your findings, ovvjament il-kumpannija ddeċidiet li tinnegozja miegħek l-ewwel kuntratt imbagħad it-tieni kuntratt.

Jiena li rrid inkun naf biss mingħandek huwa jekk meta inti għamilt ix-xogħol ta' konsulenza - mhux l-ewwel kuntratt - jiġifieri l-bidu tar-relationship kummerċjali tiegħek, inti sempliċement ġejtx mistieden biex tara r-requirements ...  Għax jien nista' nġib wieħed id-dar, jgħidli:  Isma', għandek bżonn X, Y u Z.  Jew jiena nista' ngħidlu:  Isma', jien nixtieq nagħmel X, Y u Z, jagħmel sens li qed nipproponi?  U hu jgħidli, per eżempju, X tagħmel sens u Y ma tagħmilx sens.  Xtaqt inkun naf kif inħadmet il-biċċa xogħol.  Jiġifieri inti ngħatajt carte blanche biex tagħmel is-suġġerimenti tiegħek?  Jew is-Sur Muscat tak il-parameters u qallek li jixtieq jagħmel A, B, C u D u inti għedtlu, per eżempju, li A hija tajba, B ma tagħmilx sens, C nista' nagħmilhielek u D m'hijiex kompitu tiegħi?  Biex nifhem kif inħadmet ir-relazzjoni.

  IS-SUR ANTHONY CASSAR:  Fil-bidunett meta kienet saret l-ewwel konsulenza, l-ewwel idea ta' kif il-VOM jista' jkollu l-internet radio, digitisation u affarijiet hekk, is-Sur Muscat kien tani ċerti guidelines li ħarġu anke mid-diskussjoni li kien hemm.  Il-pjan oriġinali ta' fejn ried jasal kienu ġew mingħand is-Sur Muscat imbagħad aħna ġejna mitlubin nagħtu l-ideat tagħna kif jista' dan il-pjan anke jitwettaq u jiġi anke possibbilment żviluppat.  

  ONOR. LEO BRINCAT:  U l-pjani tas-Sur Muscat tahomlok bil-miktub jiġifieri?

  IS-SUR ANTHONY CASSAR:  Kienu parti mid-diskussjonijiet li kienu saru fil-bidu.  Ma jidhirlix li hemm xi ħaġa bil-miktub.  Jekk kien hemm xi ħaġa, ma niftakarhiex.  

  THE CHAIRMAN:  Xtaqt ftit ta' kjarifika.  Jiġifieri, Sur Cassar, inti bażikament għamilt presentation lis-Sur Muscat.  Jew kif bdiet is-sitwazzjoni?  Is-Sur Muscat talbek xi affarijiet?

  IS-SUR ANTHONY CASSAR: Kien hemm diversi elementi.  Kien hemm parti fejn jiena ġejt mitlub nipprepara ...

  THE CHAIRMAN:  Ħalli nibdew bil-konsulenza.  Inti ġejt mitlub verbalment jew b'ittra biex inti tagħmel il-konsulenza?

  IS-SUR ANTHONY CASSAR:  Le, kien verbalment u jidhirli li kienu saru numru ta' mistoqsijiet u tajt ideat ta’ x'servizzi kont qed nagħti dak iż-żmien, klijenti u affarijiet hekk, imbagħad ġejt mitlub ukoll nispjega fuq dan ir-rapport.  Jidhirli li dik kienet is-sekwenza.

  THE CHAIRMAN:  Jiġifieri l-ewwel inti ġejt mitlub biex tagħti konsulenza verbalment.  Mela ċertament ma kienx hemm parametri stipulati min-naħa tas-Sur Muscat.  

  IS-SUR ANTHONY CASSAR:  Bil-miktub ma kienx hemm, pero` ovvjament tani guidelines fuqiex għandu jkun ir-rapport.  

  THE CHAIRMAN:  X'tip ta' guidelines kienu allura?

  IS-SUR ANTHONY CASSAR:  Ħsebijiet li jixtieq jimmodernizza l-VOM, li jibda joffri iktar servizzi fuq l-internet, ibbażati dak iż-żmien fuq il-faċilitajiet li kien hemm il-Furjana.  

  THE CHAIRMAN:  U wara dan l-ewwel pass għaddejtu biex jiġi redat l-ewwel kuntratt? 

  IS-SUR ANTHONY CASSAR:  Kien sar l-ewwel kuntratt, dejjem ibbażat fuq il-faċilitajiet tal-Furjana.  

  THE CHAIRMAN:  U min kien kitbu l-ewwel kuntratt meta ġie ppreżentat lilek?

  IS-SUR ANTHONY CASSAR:  Jidhirli li aħna, jiġifieri min-naħa tal-kumpannija.

  THE CHAIRMAN:  Jiġifieri l-kumpannija kitbet l-ewwel kuntratt tagħha. 

  IS-SUR ANTHONY CASSAR:  Iva.

  THE CHAIRMAN:  Mela l-kumpannija kitbet hi l-ewwel kuntratt tagħha, li spiċċa mbagħad biex is-Sur Muscat iffirmah, jiġifieri mhux is-Sur Muscat ippreżentalek kuntratt jew inkella qgħadtu tinnegozjaw f'dan il-kuntratt.  Għamilt draft ta' kuntratt inti, il-kumpannija li se tissupplixxi u s-Sur Muscat iffirmah.  

Meta ġejtu għat-tieni kuntratt ta' aktar minn Lm38,000, l-istess proċess segwa?  

  IS-SUR ANTHONY CASSAR:  Iċ-ċirkostanzi tat-tieni kuntratt kienu daqsxejn differenti, fis-sens li waqt li aħna konna qed inwettqu x-xogħol li kien hemm stipulat fl-ewwel kuntratt - fil-fatt konna lestejna n-networking tal-Furjana u parti sostanzjali minn l-ewwel kuntratt - kienet ġiet l-evacuation order ta' l-istazzjon u at that point niftakar kien bagħat għalina l-managing director u kien qalilna bil-pjani li dan l-istazzjon fi żmien qasir kien se jimmuvja, se jmur fi premises ikbar u minn hemmhekk, I think at a later stage meta kienu identifikati anke l-premises, beda jgħidilna x'ideat kellu biex jiżviluppa l-ICT department bħala dipartiment fih innifsu u jżid is-servizzi.

  THE CHAIRMAN:  Fit-tieni kuntratt tajtu l-konsulenza u ktibt il-kuntratt inti u ppreżentajtu lis-Sur Muscat bħall-ewwel wieħed.

  IS-SUR ANTHONY CASSAR:  It-tieni kuntratt kien iktar negozjat, fis-sens li kien se jkun ikopri ħafna iktar future developments u potenzjal milli kien hemm fl-ewwel kuntratt.

  THE CHAIRMAN:  Kien miktub min hi l-kumpannija u ppreżentat lis-Sur Muscat?

  IS-SUR ANTHONY CASSAR:  Il-kuntratt finali - għax aħna fil-fatt konna tlabna ftit ogħla milli hemm fit-tieni kuntratt - kien finalment maqbul u ppreżentajnih aħna.

  THE CHAIRMAN:  Ktibtuh intom u ppreżentajtuh lis-Sur Muscat. 

  IS-SUR ANTHONY CASSAR:  Mhux aħna imma l-avukati tal-kumpannija.

  THE CHAIRMAN:  L-Onor. Helena Dalli.

  ONOR. HELENA DALLI:  Peress li ma kienx hemm call for tenders u allura inti ma kkompetejtx ma' kumpanniji oħrajn biex ħadt dan il-kuntratt, tista' tgħidli kif sar jaf bik is-Sur Muscat?

  IS-SUR ANTHONY CASSAR:  Naħseb hu jkun jaf, fis-sens li aħna kumpannija f'dan is-settur u kien avviċinana hu.

  ONOR. HELENA DALLI:  Jiġifieri mhux għax kien jafek fuq livell personali?

  IS-SUR ANTHONY CASSAR:  Ma naħsibx li affettwat li jqabbad lili.

  ONOR. HELENA DALLI:  Staqsejtek jekk kienx jafek fuq livell personali.

  IS-SUR ANTHONY CASSAR:  L-iktar lit-tifel tiegħu naf jiena.  Jiena u t-tifel tiegħu konna l-iskola flimkien fis-sekondarja, San Alwiġi.  Konna għamilna sal-form IV flimkien, imbagħad jiena mort sixth form l-universita`.  Ftaħt għal rasi, Mariano mar għal rasu, imma konna nafu lil xulxin, konna ħbieb.

  ONOR. HELENA DALLI:  B'hekk kien jaf bik, mhux through your work. Kien jaf bik għax ħabib tat-tifel tiegħu.  

  IS-SUR ANTHONY CASSAR:  Iva.

  ONOR. HELENA DALLI:  Grazzi.

  ONOR. Austin gatt:   Kemm ilu bejn wieħed u ieħor?

  IS-SUR ANTHONY CASSAR:  Konna classmates fis-sekondarja.

  ONOR. LEO BRINCAT:  Il-mistoqsija li jmiss hi li skond l-awditur u l-konsulent tiegħu inti għażilt li tordna computers minn barra l-pajjiż meta kien hemm diversi aġenti lokali li jirrappreżentaw il-computers ikkonċernati.  Xtaqt il-kummenti tiegħek dwar dan.

  IS-SUR ANTHONY CASSAR:  Aħna tajna l-quotation tagħna bil-metodi ta' kif nipprokuraw - il-prassi tagħna mhux li bilfors irridu nimxu mas-suppliers lokali.  Ġibnihom minn fejn ġieli xtrajna xi affarijiet, ippreżentajna l-quotation u kienet aċċettata at a later stage.

  ONOR. LEO BRINCAT:  Qiegħed f'pożizzjoni li tikkonferma jekk il-quotation kenitx iktar favorevoli li kieku xtrajtu lokalment?

  IS-SUR ANTHONY CASSAR:  Ma naħsibx li dak huwa kompitu tiegħi illi ...  Jiena nixtri minn fejn nixtri s-soltu.

  ONOR. LEO BRINCAT:  Jiġifieri l-istazzjon ma ndaħallekx f'dan il-procurement element, jiġifieri tak carte blanche li tixtri minn fejn trid.

  IS-SUR ANTHONY CASSAR:  Ingħatajna quotation u kienet ikkonfermata.

  ONOR. LEO BRINCAT:  Jiġifieri inti tajtu l-quotation u ġiet ikkonfermata jew approvata min-naħa ta' l-istazzjon.

  IS-SUR ANTHONY CASSAR:  At a later stage kienet approvata.

  ONOR. LEO BRINCAT:  OK, noted.  Il-konsulent ta' l-NAO qal li ċċekkja mad-DELL li s-servers li intom xtrajtu f'isem l-istazzjon kienu jeċċedu l-market prices meta nxtraw.  X’inhuma l-kummenti tiegħek dwar dan?

  IS-SUR ANTHONY CASSAR:  Il-prezzijiet li għandna huma mis-suppliers li nixtru aħna.  Dawk huma l-prezzijiet tagħna.

  ONOR. LEO BRINCAT:  Kif tispjega l-fatt allura li l-prezzijiet li xtrajt inti bihom, kienu inflated apparagun ma' dak li initially ddobba b'sempliċi telefonata l-konsulent ta' l-NAO?

  IS-SUR ANTHONY CASSAR:  M'għandix kummenti.

  ONOR. HELENA DALLI:  Ġieli għamilt xogħlijiet għal radjijiet oħrajn barra l-VOM?

  IS-SUR ANTHONY CASSAR:  Le, qatt, ma’ l-ebda stazzjon.

  ONOR. LEO BRINCAT: L-awditur għamel asserzjoni li l-evaluation exercise li sar min-naħa tiegħek qabel inxtara l-equipment kien dubjuż.  Xtaqt nisma' il-fehma tiegħek għal din l-allegazzjoni ta' l-awditur li qiegħda elenkata ċara u tonda fir-rapport tiegħu.

  IS-SUR ANTHONY CASSAR:  L-ewwelnett dak il-parir huwa bbażat fuq il-parir tat-technical adviser tiegħu, jidhirli li hekk qal, u allura dik hija l-opinjoni tiegħu.  L-opinjoni tiegħi dwar jekk fl-ewwel pjan tajniex stima ta' x'se jkunu l-pjani imbagħad fir-realta` żdied l-ammont ta' hardware u l-ammont ta' affarijiet li saru, ma jfissirx li aħna ppjanajna ħażin.  Waqt li kien qed isir il-proċess ġieli żdiedu anke l-affarijiet u hemm ukoll il-comparison.  M'iniex ċert fuq liema bażi wasal għall-konklużjoni, jekk hux ir-rapport ta' l-ewwel kuntratt imbagħad id-differenza għat-tieni kuntratt.

  ONOR. LEO BRINCAT:  Imma jagħmel sens li jsir l-evaluation exercise qabel ma jkunu ġew eżawriti r-requirments kollha tal-kumpannija? Jiġifieri li l-ewwel isir evaluation exercise imbagħad il-kumpannija tittopjalek ir-requirments tagħha over and above at a later stage?  Jiena nippreżumi li l-evaluation exercise jsir abbażi ta' ħteġijiet ħolistiċi jew komprensivi tal-kumpannija.  Meta inti tiddijlja ma' kumpanniji oħrajn, hekk jiddijljaw miegħek?

  IS-SUR ANTHONY CASSAR:  L-evaluation exercise sar għall-Furjana.  Jien  ma nafx jekk tafux daqs xiex kien fiha l-kamra tal-Furjana, probabbilment daqs din il-biċċa tal-mejda – bil-kemm noqgħod fiha – u allura l-hardware u l-affarijiet li konna qegħdin nippjanaw kienu speċifikament għal dak il-post.  Meta mbagħad ġarrejna u tkabbar il-post, ovvjament m'hemmx comparison bejn iż-żewġ postijiet.

  ONOR. LEO BRINCAT:  Saret allegazzjoni kategorika li inti għabbejt lill-VOM  b'ħames servers meta skond l-expert advice ta' l-NAO, żewġ servers kienu biżżejjed. Il-kummenti tiegħek, jekk jogħġbok.

  IS-SUR ANTHONY CASSAR:  Dak il-parir tiegħu, hu jaf.  Il-pjani li għamilna aħna kienu bbażati fuq il-pjani li kien tana l-managing director fuq is-servizzi li kellhom jiġu offruti, u għas-servizzi li kellhom jibdew jingħataw dak iż-żmien, kienu bżonjużi ħames servers.

  ONOR. LEO BRINCAT:  Lest inti tieħu affidavit li fiż-żmien li kont qed topera minn Birkirkara ma użajtx servers tal-VOM biex tagħmel xogħol privat, inkluż xogħol privat għal kumpanniji ta' xi familjari relatati miegħek, li għandhom kumpanniji kummerċjali, fil-qasam mediċinali?

  IS-SUR ANTHONY CASSAR:  Fiż-żmien li konna qed noffru s-servizzi tagħna lill-VOM, aħna kellna l-uffiċċji tagħna, kellna s-servers tagħna, kellna l-equipment tagħna, konna ssettjati, jiġifieri ma kellna ebda bżonn li nużaw l-uffiċini tal- għal xi servizz ta' ħaddieħor.

  ONOR. LEO BRINCAT:  Jiġifieri inti tiċħad kategorikament li wżajtu s-servers għal xogħol ieħor għal klijenti terzi li seta’ kellkom.

  IS-SUR ANTHONY CASSAR:  Iva, niċħad.

  ONOR. LEO BRINCAT:  Niġu issa għall-kwestoni tal-bdil tas-server mat-tower computers. Fir-rapport ta' l-awditur ingħad li bdilt server ta' madwar Lm5,300 ma' żewġ tower computers li kienu jiswew biss Lm2,000, jiġifieri differenza sostanzjali ta' iktar mid-doppju.  X'inhuma l-kummenti tiegħek dwar dan?

  IS-SUR ANTHONY CASSAR:  Id-differenza tkun iktar mid-doppju jekk il-valur ta' Lm5,000 u xi ħaġa, ikun tajjeb, li fil-fatt m'huwiex.  Jekk inti taqbad il-quotation u tara kemm kien jiswa s-server mibdul, mingħajr ma tinkludi l-cabinet ta' fejn se jitpoġġa s-server u l-accessories imma tara dak is-server li nbidel kemm kien, issib li l-prezz tiegħu mhux Lm5,000 xi ħaġa imma huwa Lm3,400.  Barra minn hekk, dak is-server kien ilu fil-premises ta' l-istudio sakemm saret il-move u ġejna biex nistallawh, bejn wieħed u ieħor sitta jew seba' xhur wara.  Jiġifieri d-differenza m'hijiex bejn Lm5,000 xi ħaġa għal Lm2,000 imma hija inqas u trid tikkonsidra wkoll id-depreciation.  

  ONOR. LEO BRINCAT:  Nista' nistaqsi lill-awditur ġenerali għall-kummenti tiegħu fid-dawl ta' l-ispjegazzjoni li semma' is-Sur Cassar?

  IS-SUR ANTHONY CASSAR:  Kulma trid issib il-quotation oriġinali li hija mmarkata VOM u hemm numru, imbagħad hemm l-invoice kontra dik il-quotation. 

Il-prattika fl-IT hija li l-hardware jiġi depreciated ta’ l-inqas by 30% per annum.  

  ONOR. LEO BRINCAT:  Sur Borg, tista’ tispjega ruħek daqsxejn fuq il-microphone for record puposes.

  IS-SUR LOUIS BORG:  Aħna sibna l-invoice tax-xirja tad-DELL.  Bħala valur is-server qiegħed Lm3,400, imbagħad għandek Lm130 tal-Windows ...

  IS-SUR ANTHONY CASSAR:  Jiġifieri tikkonferma li s-server huwa Lm3,400?

  IS-SUR LOUIS BORG:  Eżattament. 

  IS-SUR ANTHONY CASSAR:  Imma aħna bdilna s-server waħdu.  Il-monitor, is-software u l-cabinet baqgħu hemmhekk.

  THE CHAIRMAN:  Aħna qegħdin nitkellmu dwar il-valur ta' l-oġġetti mibdula, server ma’ żewġ computers, hux hekk?  

  IS-SUR LOUIS BORG:  Il-licence tas-service pack tinkludih miegħu, ma tistax ma tinkludihx.  Is-software se jieħdu mal-computer.

  IS-SUR ANTHONY CASSAR:  Skużi, m'għandux x'jaqsam.  Il-liċenzja tas-server tista' ma tistallahiex fuq dak is-server, iżżommha u tistallaha fuq server ieħor.  Jiġifieri aħna bdilna s-server fiżiku biss.  Il-cabinet ma tistax teħodlu one-fifth minnu u tibdlu, il-liċenzji u l-affarijiet l-oħra, it-2KVA rackmount UPS baqa', minflok għal ħames servers għal erbgħa.  Jiġifieri l-unika ħaġa li nbidlet kienet is-server.  Intom li għamiltu qbadtu l-invoice kollha u għamiltuha divided by five.  

  THE CHAIRMAN:  Is-Sur Borg.

  IS-SUR LOUIS BORG:  Jiena min-naħa tiegħi ppruvajt infittex ukoll il-licence u ma kien hemm xejn affarijiet bħal dawn.

  ONOR. TONIO FENECH:  Nikkonstataw li inti dħalt fl-2005 u allura ma tistax tagħmel dik l-asserzjoni.

  ONOR. AUSTIN GATT:  Bir-rispett kollu, il-licence tibqa' ta' min hu liċenzjat.  Jien jekk ikolli 100 liċenzja u nuża 90 minnhom, xorta 100 liċenzja jibqa' għandi.  Jiġifieri the cost of the server per se kien Lm3,400 u t-towers il-ġodda kienu Lm2,400, jiġifieri diskrepanza ta' Lm1,000 li hija more than justified as depreciation.

  THE CHAIRMAN:  Jiġifieri inti, Sur Cassar, qed tistqarr li ħadt is-server biss u min-naħa tiegħek, Sur Borg, qed tgħid li l-affarijiet l-oħra li suppost baqgħu hemmhekk inti ma sibthomx.

  IS-SUR ANTHONY CASSAR:  Ma tistax taqsamhom!  Jekk fl-invoice kien hemm cabinet fejn ipoġġu s-servers, KVA switch, UPS u back-up battery, ma stajtx nieħu one-fifth minnhom!  

  THE CHAIRMAN:  Ħalli niċċaraw dan il-punt.  Jiġifieri dak li qed jgħid is-Sur Cassar f'dan ir-rigward, speċi huwa l-oppost ta' dak li qed jingħad hemmhekk.  Imma issa li qed jgħid li ħa s-server biss li għandu dak il-valur, qegħdin naqblu miegħu jew le?

  IS-SUR LOUIS BORG:  Is-server ma kienx qiegħed hemmhekk.

  THE CHAIRMAN:  Is-server kien jiswa Lm5,200 waħdu jew bl-aċċessorji miegħu? 

  IS-SUR LOUIS BORG:  Is-server bl-aċċessorji kollha, bil-monitor u l-affarijiet kollha.

  THE CHAIRMAN:  Is-server waħdu kemm huwa stmat?

  IS-SUR LOUIS BORG:  Is-server waħdu huwa Lm3,410.  

  THE CHAIRMAN:  U ttieħed is-server biss?

  IS-SUR ANTHONY CASSAR:  Ma stajtx nieħu l-affarijiet l-oħra!

  THE CHAIRMAN:  Iva, ħu paċenzja, Sur Cassar.  Qed nistaqsi l-mistoqsija biex naraw jekk aħniex naqblu jiġifieri.  Qed nara dak li qed tgħid inti ma' dak li qed tgħid in-naħa  l-oħra.

  IS-SUR ANTHONY CASSAR:  Għax dawn huma allegazzjonijiet li jagħmlu l-ħsara u ma taqbadx u tiktibhom hekk.

  ONOR. LEO BRINCAT:  Sur Borg, jekk nieħdu s-server waħdu mingħajr l-accessories l-oħra kollha u nieħdu in consideration id-depreciation li semma' is-Sur Cassar u nipparagunawhom ma' dawk li jiswew iż-żewġ tower computers, il-prezzijiet kienu identiċi jew xorta kien hemm mismatch?  

  IS-SUR LOUIS BORG:  Jekk tara l-invoices ukoll tat-towers li biegħ lill-VOM, bejn wieħed u ieħor jiġu Lm870, including VAT u jkunu wkoll bil-monitor.  Jekk aħna nikkalkulaw 30% depreciation fuq Lm3,410 - bħala monitors kien hemm neqsin ukoll, jiġifieri ma nistax nitkellem jekk ma ħax il-monitor miegħu – jiġu bejn Lm2,000 u Lm2,400.  Issa jekk tara l-invoices tal-computer li kien bagħat hu stess, tnaqqas il-monitor u ...

  IS-SUR ANTHONY CASSAR:  Minflok monitor hemm tnejn issa, għax żewġ computers.

  ONOR. AUSTIN GATT: Jien naħseb li ċ-chairman għamel id-domanda preċiża.  L-allegazzjoni li hemm miktuba hija li kien hemm server li tbiddel ma' żewġ towers.  Issa fuq dan it-terminu se nitkelllmu.  Kemm kien jiswa s-server?

  IS-SUR LOUIS BORG:  Lm3,400

  ONOR. AUSTIN GATT:  Jekk tnaqqas id-depreciation, li naqblu li hija minimum ta' 30%, tiġi Lm2,200.  Iż-żewġ towers kemm inxtraw?

  The chairman:  Lm1,000 kull wieħed. 

  IS-SUR LOUIS BORG:  Hu kien biegħhom hawnhekk .... 

  ONOR. AUSTIN GATT:  Kemm inxtraw?

  IS-SUR LOUIS BORG:  Kemm inxtraw m'għandix imniżżel hawnhekk.

  ONOR. AUSTIN GATT:  Skond ir-rapport kemm qed jgħid?

  IS-SUR LOUIS BORG:  Skond ir-rapport Lm1,000 kull wieħed.

  ONOR. AUSTIN GATT:  Mela Lm2,200 kontra Lm2,000, bħala fatti dawn.  (Interruzzjonijiet)  

  ONOR. LEO BRINCAT:  Ippermettili nkompli bil-mistoqsijiet tiegħi.  Jiena għandi l-impressjoni - ikkoreġini jekk jien żbaljat - li l-licence u s-server, meta jimmuvjaw, jimmuvjaw flimkien.  Tikkonfermali?

  IS-SUR ANTHONY CASSAR: Jekk tixtri server bil-liċenzja miegħu u tolqtu sajjetta u jinħaraq is-server, inti ma titlifx il-liċenzja wkoll għax bl-istess liċenzja tista' timmuvja fuq server ieħor.  Li ma tistax tagħmel hu li l-istess liċenzja tinstallaha fuq żewġ servers.

  IS-SUR LOUIS BORG:  Hu qed jgħid li baqgħet hemmhekk.

  IS-SUR ANTHONY CASSAR:  Dik hija 5-pack licence.  B’dik it-tip ta’ liċenzja ma tistax taqla’ waħda minnhom.

  IS-SUR LOUIS BORG:  Meta konna fl-interview din ma kkjarifikahiex.

  IS-SUR ANTHONY CASSAR:  Inti ma staqsejtnix u jien assumejt li inti tifhem biżżejjed!
  THE CHAIRMAN:  Ħudu paċenzja.  Ma tistgħux tagħmlu cross-debate.  Min ikun irid jagħmel statement jindirizza liċ-chairman imbagħad jekk il-parti l-oħra tkun trid tirrispondi, tindirizza wkoll liċ-chairman, inkella ħadd ma jifhem xejn.  Dan kollu qed jiġi recorded.

  IS-SUR LOUIS BORG:  Meta konna fl-interview u staqsejt fejn qiegħed is-server u ma xiex inbidel, hu ma qalx li ma ħax l-affarijiet miegħu, xejn.

  ONOR. AUSTIN GATT: Agħamilha bil-kontra.  Inti għandek xi prova li l-liċenzja ġiet trasferita mas-server?  

  IS-SUR LOUIS BORG:  Le, m'għandix.

  IS-SUR ANTHONY CASSAR:  U ma kenitx il-liċenzja biss għax kien hemm il-cabinet, il-UPS u l-cabling.  Għalhekk ma żidtx il-liċenzja wkoll jiġifieri.

  ONOR. LEO BRINCAT:  Naf li tista' tweġibni, Sur Cassar, li kulħadd intitolat għall-opinjoni tiegħu u jista' jkollok inti views kontrastanti anke bejn konsulent u ieħor jew kuntrattur u ieħor, imma kif tirreaġixxi għall-fatt li skond l-awditur, kuntrattur ieħor ġibed l-attenzjoni tas-Sur Richard Muscat li l-ħames servers ma kenux adatti għall-ħteġijiet ta' l-istazzjon u għamel allegazzjoni serja – għallinqas għalija - li t-transazzjoni kollha kienet ħela ta' flus?

  IS-SUR ANTHONY CASSAR:  Dan il-kumment rajtu l-ewwel darba fir-rapport u l-kuntrattur l-ieħor nimmaġina li kellu kull okkażjoni li jgħid lill-management u l-management jieħu azzjoni fuqha jew jagħtina parir biex ma nużawhx.  

  ONOR. AUSTIN GATT:  Ħa nistaqsi domanda relatata, bil-permess ta' l-Onor. Brincat.  Għaliex irrakkmandajt li jkun hemm ħames servers?  

  IS-SUR ANTHONY CASSAR:  Kien hemm ir-rakkmandazzjoni li jsiru ħames servers fuq il-pjan tas-Sur Muscat li kellu għal meta timmuvja għal ġol-premises il-ġodda biex jitwettqu numru ta' servizzi.  

  ONOR. AUSTIN GATT:  Għaliex ħames servers mhux tlieta jew tnejn?  

  IS-SUR ANTHONY CASSAR:  Kien hemm bżonn ta' ħames servers għar-raġuni li fost l-affarijiet li kienu se jintużaw, li mhux nibqgħu bħall-Furjana imma nagħmlu streaming ta' just one live stream, kien se jkun hemm multiple live stations running concurrently.  Jiġifieri once li jkollok l-istudios lesti, jista' jkollok iktar minn wieħed ixandar fl-istess ħin b'lingwi differenti, per eżempju, billi l-udjenza kienet internazzjonali.  Kien hemm ukoll il-possibbilta` - fil-fatt kien diġa` kien beda jsir xi testing -  li apparti audio casting, kien se jibda jiġi trasmess ukoll video casting fil-forma ta' aħbarijiet, per eżempju, daily.  Bdiet issir digitisation ta' l-arkivji tal-VOM, LPs antiki minn żmien l-Ingliżi li kienu qed jinqalbu f'forma diġitali u being on a server mill-istudios, tista' tagħżel liema diski trid and you make them accessible mhux biss fl-ICT department imma anke ġo l-istudios.  

Kien hemm ukoll server – issa niġu għalih – li kien għand il-video on line li kien qed jintuża biex jagħmel the actual encoding tas-signal li se jintbagħat għall-istreaming u kien hemm server ieħor li kien qed jintuża internament biex jiġu produced il-website, il-features u l-affarijiet kollha li kienu qegħdin jintużaw biex jagħmlu updating tal-website.  
  ONOR. AUSTIN GATT: Dawn spjegajthomlhom lis-Sur Borg u lil min għamillek l-interview? 

  IS-SUR ANTHONY CASSAR:  Apparti dawn l-affarijiet spjegajt affarijiet oħra, per eżempju, id-differenzi taż-żewġ kuntratti. 

  ONOR. AUSTIN GATT:   Ħu paċenzja, għidli jekk dawn spjegajthomlhomx imbagħad naslu għal affarijiet oħra.
  IS-SUR ANTHONY CASSAR: Iva, spjegajthomlhom.

  THE CHAIRMAN:  Rigward id-differenza taż-żewġ kuntratti, is-Sur Borg u l-awditur qal li inti stqarrejt - issa għandu jġibilna r-recording - li speċi m'hemmx differenza bejn iż-żewġ kuntratti.

  IS-SUR ANTHONY CASSAR:  Jekk nista' nitkellem naqra fuq iż-żewġ kuntratti ....  

  THE CHAIRMAN:  Għedtilhom hekk jew m'għedtilhomx hekk?

  IS-SUR ANTHONY CASSAR:  Dik hija misquotation inġusta fil-konfront tiegħi.

  THE CHAIRMAN:  Misquotation għaliex?

  IS-SUR ANTHONY CASSAR:  Misquotation għax jien mhux hekk għedt imma għedt biċċa minnha.  Jien għedt li d-differenza bejn iż-żewġ kuntratti ma kenitx fil-ġeneru tas-servizzi.  Jiġifieri fl-ewwel kuntratt ma kontx nagħmel internet u websites u fit-tieni wieħed bdejt nagħmel fire-fighting equipment jew xi ħaġa oħra, bqajt fuq l-istess ġeneru.  Pero` meta tqabbel l-iskop, l-ispectrum u l-volum ta' servizzi, dawn fit-tieni kuntratt żdiedu u żdiedu għal żewġ raġunijiet.  
Żdiedu għax fil-Furjana ma stajtx fiżikament iddaħħal anke iktar minn persuna waħda fil-kamra li kellna - li kienet daqs boxroom - biex tagħmel l-IT u fil-move tat-tieni post, is-Sur Muscat kellu iktar ideat li dawn kienu nkorporati fil-pjan tat-tieni kuntratt, li bdejna nwettquhom fit-tieni kuntratt.  Jiġifieri żdied kemm l-iskop tas-servizzi u anke l-volum tas-servizzi, pero` il-ġeneru tan-natura tax-xogħol li konna qegħdin nagħmlu baqa' l-istess.  Jekk jinġieb it-tape tkunu tistgħu tisimgħu.  
Jiena nsistejt kemm-il darba - għalkemm bdejt niġi ppressat biex ngħid li kienu l-istess – dwar dan.  Fil-fatt naħseb li jekk wieħed iqabbel iż-żewġ kuntratti, wieħed irid jikkonsidra wkoll żewġ affarijiet, l-ewwelnett li fir-rapport tas-Sur Gaetan Naudi kien hemm ċar li kien hemm differenzi - jiġifieri at least prove it wrong - u kien hemm ukoll l-allegazzjonijiet l-oħrajn ...

  THE CHAIRMAN:  Sur Cassar, what’s to be proven wrong imbagħad niddeterminaw aħna.

  IS-SUR ANTHONY CASSAR:  Iva, imma jiena qed ngħid li meta jiena mort fl-interview u tajt lista ta' servizzi, kont nippretendi li once li tajthom, jaqbel u ma jaqbilx magħhom l-awditur, kienu jitniżżlu u xi ħadd jinvestiga jekk hux veru żidt.
  THE CHAIRMAN:  Jiġifieri jekk qed nifhmek sew, int qed tgħid li x-xogħol kien verosimili mill-ewwel għat-tieni kuntratt.  Kien il-volum tiegħu li żdied.

  IS-SUR ANTHONY CASSAR:  Il-volum u l-iscope of services.  U nista’ nagħti eżempji.

  ONOR. AUSTIN GATT:  Inti tajt lista ta’ servizzi waqt l-interview?

  IS-SUR ANTHONY CASSAR:  Waqt l-interview semmejt diversi servizzi li kienu żdiedu u spjegajt li kien hemm differenzi.  Fil-fatt jiena ppreparajt lista ta’ eżempji bejn l-ewwel u t-tieni kuntratt li għalkemm il-heading huwa l-istess, l-iscope u l-volume tagħhom żdied.  Pero` jekk tridu li naqbad insemmi xi eżempji li niżżilt issa nista’ nagħmel dan.  L-iscope jiġifieri l-ispectrum - jekk taqra l-ewwel kuntratt tara li kien hemm miktub li aħna rridu nirreġistraw il-website ma’ search engines.

  THE CHAIRMAN:  Sur Cassar, ippermettili nwaqqfek ftit.  Nixtieq li kemm l-awditur kif ukoll l-espert tiegħu jsegwu dan li qed jingħad għaliex inkun nixtieq li jkolli risposta min-naħa tagħkom għal dan li qed jingħad għaliex is-Sur Cassar qiegħed jaqleb kompletament dak li stqarrew huma.

  IS-SUR ANTHONY CASSAR:  Fl-ewwel kuntratt - jekk taqra l-fine lines ta’ l-ewwel kuntratt - kien hemm bħala waħda mill-affarijiet li aħna rridu nirreġistraw il-website ma’ search engine.  Xi ħaġa bażika li nagħmluha għal kull website li ssir u we ensure li jkun hemm ranking tajjeb.  

Fit-tieni kuntratt il-web marketing kien ikopri firxa enormi ta’ affarijiet.  Jiġifieri l-fatt li, per eżempju, konna nippubblikaw an online newsletter biex aħna nkomplu nżidu l-listenership u nagħmlu l-marketing tal-website barra, il-fatt li through the website kienu jirreġistraw numru ta’ fanclubs minn barra, jiġifieri jingħaqdu grupp ta’ nies minn pajjiżi differenti, jifformaw fan club tal-VOM u dawn jikkorrispondu magħna, aħna nikkorrispondu magħhom, nibagħtulhom ċertifikat u xi souvenirs żgħar tal-VOM - u kienu jikkorrispondu magħna mill-Indja, mill-Pakistan, minn Thailand, minn Japan u pajjiżi oħra worldwide - żgur li kien xogħol li kien jeħdilna ħafna aktar ħin milli biex nirreġistraw il-website fis-search engine.  

  ONOR. AUSTIN GATT:  Din id-differenza speċifika spjegajtha waqt l-interview? 

  IS-SUR ANTHONY CASSAR:  Iva u tajt eżempji tax-xogħol li konna qed nagħmlu.  Kien hemm ukoll, bħala differenza fil-volum - għalkemm is-Sur Borg qal li tan-networks m’hemmx differenza, xi ħaġa li jien ma fhimtx eżatt – il-fatt li l-Furjana kien hemm 15-il point b’kollox u dan joħroġ sempliċement billi tħares lejn il-kuntratt fejn hemm imniżżel “installation of 15 network cards”, jiġifieri daqshekk kien hemm points.  Il-Furjana kien hemm id-data network kollu integrat mat-telephone network kollu plus li kien hemm reduntant ips għaliex ħadd ma jibni bl-eżatt kemm ikollu bżonn u tista’, billi taqleb patch panelling, il-linja li qabel kienet tat-telephone imma issa għandek bżonn twaħħal PC, taqlibha u ssir data mingħajr ma trid terġa’ tibdel wiring u affarijiet hekk.  Jiġifieri volum minn post għall-ieħor żdied żgur.  Biss biss il-post kien id-doppju u kien qed joffri aktar servizzi.

  ONOR. AUSTIN GATT:  Qabel ma tkompli fuq xi ħaġa oħra, din spjegajtha waqt l-interview? 

  IS-SUR ANTHONY CASSAR:  Spjegajt ħafna minnhom imma assumejt li ċerti affarijiet tekniċi li qed jiġu evalwati minn technician ma nispjegahomx sa l-anqas ħaġa, kif taqleb in-network u l-cabelling u whatever.  

Issa eżempju ta’ l-iscope u l-volume f’daqqa kienet il-website.  Il-website oriġinali kienet a basic website li tissostitwixxi l-one page website tal-VOM u aħna konna marbutin li nagħmlu l-updating tagħha u nagħmlu ċertu interactivity fiha.  Pero` il-website oriġinali tal-VOM kienet website li biex nagħmlu l-updating tagħha, il-kontenut irid jiġi mill-istazzjon li kien jiddependi minn xi nies oħra li meta jagħtuna l-kontenut konna nagħmlu l-update tagħha.

Fit-tieni website li taqa’ taħt it-tieni kuntratt biddilna tliet darbiet għaliex tant beda jiżdied il-kontenut li n-navigation system tagħha kellha tiġi emendata biex tiffittja l-additional data.  Il-kontenut ta’ din it-tieni website bdejna noħolquh aħna stess.  Issa meta jien spjegajt dan il-punt, is-Sur Borg qalli li f’siegħa tippreparah il-kontenut!  Dan hemm ir-recording tiegħu.  Aħna biex nagħmlu l-kontenut konna mmorru on site, nieħdu r-ritratti u l-filming, nagħmu l-iscript writing, nagħmlu l-editing tiegħu u finalment inpoġġuh fuq il-website.  Jiġifieri ma nistgħux niġu dismissed b’tali mod li dan qisu ma konna qegħdin nagħmlu xejn fit-tieni kuntratt għad-differenza ta’ l-ewwel kuntratt.

Il-website tat-tieni kuntratt kellha sistema ta’ content management li wħud mill-impjegati li kienu appuntati bil-password, setgħu jagħmlu updating ta’ ċerti sections tal-website.  Il-website tat-tieni kuntratt kienet tiġi updated minn ta’ l-anqas darba kuljum bl-aħbarijiet u ġieli aktar minn darba.  Jiġifieri t-tnejn huma websites pero` ma tistax tqabbilhom mingħajr ma tiċċekkja t-tieni website x’kienet ikkomparata ma’ l-ewwel waħda. U hawnhekk nixtieq nippreżenta lill-kumitat xi eżempji bejn l-ewwel u t-tieni kuntratt.  It-titoli huma simili, imma fir-realta` s-servizzi huma differenti u naħseb li kellhom jiġu ċċekkjati żgur.

  ONOR. LEO BRINCAT:  Sur Cassar, fiż-żmien li kont qiegħed tħaddem il-kuntratt tal-VOM, l-operating office tiegħek fejn inti kont qiegħed tagħmel xogħol ieħor għal persuni terzi jew kumpanniji terzi li m’għandhomx x’jaqsmu mal-VOM, fejn kien reġistrat?

  IS-SUR ANTHONY CASSAR:  Qabel il-VOM kont nopera minn uffiċċju li kelli mad-dar, pero` f’dak iż-żmien stess konna għaddejjin bl-application mal-KBIC u ġejna aċċettati u għalhekk morna fil-KBIC.

  ONOR. LEO BRINCAT:  Jiġifieri  qed nifhem sew li appena bdejtu mal-VOM kontu għadkom ma ġejtux formalment aċċettati mill-incubation centre?
  IS-SUR ANTHONY CASSAR:  Dati eżatti ma niftakarhomx.

  ONOR. LEO BRINCAT:  Ikun jinteressani nkun naf id-data eżatta meta bdejtu l-kuntratt li ġie esegwit tal-VOM u meta intom effettivament kellkom an operating base fully sanctioned mill-incubation centre.  Għaliex jista’ jagħti l-każ li kien hemm interim period – ma nafx kemm kien twil, seta’ kien ġurnata, seta’ kien xahar u seta’ kien aktar – fejn inti ma kellekx an operating base li fih stajt tagħmel xogħol għall-kumpanija.

  IS-SUR ANTHONY CASSAR:  Le, operating base dejjem kelli.  Kelli uffiċċju armat mad-dar imma għal raġunijiet prattiċi, peress li kelli anke mpjegati jaħdmu miegħi.

  ONOR. LEO BRINCAT:  Ma  rridx nidħol f’affarijiet kummerċjali tiegħek, pero` dan l-uffiċċju li qed issemmi kien attrezzat biżżejjed biex jaqdik għax-xogħol ta’ kumpanniji terzi li kont qed tagħmel xogħol għalihom?

  IS-SUR ANTHONY CASSAR:  Iva.

  ONOR. LEO BRINCAT:  Xtaqt inkun naf jekk sarx a prior system analysis tas-software u l-hardware li kien meħtieġ għall-eżerċizzju kollu li kont qed tagħmel?

  IS-SUR ANTHONY CASSAR:  Software mill-lat ta’ studios u affarijiet hekk?

  ONOR. LEO BRINCAT:  Iva.
  IS-SUR ANTHONY CASSAR:  Is-software biex jaħdem fuqu l-istudios kien qed isir minn kuntrattur ieħor li kellu x’jaqsam biss mal-wiring ta’ l-istudios, mal-procurement tas-software li kien se jintuża.  Jiġifieri aħna fuq is-software il-ġdid li finalment kien intgħażel u beda jaħdem fuqu l-istazzjon, għamilna l-links tagħna u ħadna l-feeds u whatever.  

  ONOR. LEO BRINCAT:  Nistgħu nieħdu l-kummenti ta’ l-awditur ġenerali fuq dan kollu?  Jiena xtaqt li fid-dawl tal-punti li qajjem is-Sur Cassar ikollna r-reazzjoni kemm min-naħa ta’ l-awditur u forsi anke min-naħa tan-nies tekniċi tiegħu.

  IS-SUR JOHN BURLO:  Naħseb li s-Sur Borg jista’ jirispondi d-domanda li qed tagħmel.

  IS-SUR LOUIS BORG:  Fir-rigward tal-kuntratt din tlabnieh biex jagħtihilna imma sakemm lestejt ir-rapport din baqgħet ma ġietx.

  IS-SUR ANTHONY CASSAR:  Mr Chairman, nista’ nikkumenta?

  THE CHAIRMAN:  Nistgħu nagħmlu biċċa xogħol.  Nisimgħu ir-recording  - xejn xejn, Sur Borg, għandek kopja ta’ din ukoll biex turi d-differenzi - ħalli naraw jekk is-Sur Cassar jibqax jikkonferma l-pożizzjoni li kien ħa dakinhar jew le. 

  IS-SUR LOUIS BORG: Jien din l-ewwel darba li qed naraha. Naħseb jista’ jikkkonferma li taha issa.

  IS-SUR ANTHONY CASSAR:  Biss biss ma’ l-ewwel rapport tas-Sur Gaetan Naudi kien hemm lista ta’ servizzi li almenu kellha tiġi ċċekkjata jekk hijiex vera jew le.  Ma tajtkomx din il-lista partikolari għaliex dik għamiltha llum peress li kont naf li ġej hawn.  

  THE CHAIRMAN:  Jien qed ngħid li issa għandu kopja, issa jkollu ċans jaraha imbagħad jagħti r-risposta tiegħu.

  IS-SUR ANTHONY CASSAR:  U hemm ukoll ir-recording u ħafna minnhom għedthom a voce,  pero` mhux jien kelli niġġustifika imma xi ħadd kellu jiċċekkja.

  THE CHAIRMAN:  Sur Cassar, jien m’iniex qed ngħidlek li inti.  Inti m’intix qiegħed under investigation.  Inti tajt l-opinjoni tiegħek.
  IS-SUR ANTHONY CASSAR:  Le, imma sar ħafna diskors fuq il-kumpannija tiegħi li ma jistax xi ħadd jaqbad u jagħmilhom mingħajr ma jkun iċċekkja l-affarijiet!  Veru li m’iniex qed niġi investigat jien, imma …

  THE CHAIRMAN:  Mhux fuq il-kumpannija tiegħek sar, se mai, għaliex il-kuntratt inbidel.  Dik kienet il-mistoqsija, dak kien il-punt ta’ l-awditur u għalhekk ridt tingħata ċ-ċans kollu biex tispjega u naħseb li dan iċ-ċans ingħatalek.  Pero` ma kenitx il-kwestjoni tal-kumpannija tiegħek - qatt ma daħlet u lanqas taqa’ taħt il-kompitu ta’ dan il-kumitat - imma l-kwestjoni taż-żewġ kuntratti li riedet tiġi spjegata u ċċarata.  Issa llum għandna dan id-dokument li forsi jippreċiża wkoll l-akbar bone of contention u jien nixtieq li min-naħa tiegħu, l-awditur u l-espert tiegħu jesprimu l-opinjoni fid-dawl ta’ dak li ġie rrapportat fir-rapport ta’ l-awditur kif ukoll dan li għandna quddiemna.  

  ONOR. AUSTIN GATT:  Naħseb li to be fair mas-Sur Cassar, hu għamilha ċara li fl-interview li huwa kellu - ma tahomx din għax din għamilha għal din il-laqgħa - semma diversi eżempji fejn għalkemm il-wording taż-żewġ kuntratti kienu l-istess, wera bl-eżempji li ta li kemm l-iscoping kif ukoll il-kwantita` kienu differenti.  U l-punt li għamel is-Sur Cassar li huwa validu u li m’hemmx risposta għalih huwa kif fir-rapport tas-Sur Gaetan Naudi kien hemm lista’ ta’ differenza ta’ servizzi u fir-rapport ta’ l-awditur, ħlief il-blanket statement li dan huwa kollu l-istess, m’hemmx.  Jiġifieri dan li huwa li issa jrid jiġi ġustifikat mil-lat ta’ l-awditur, anke in vista tal-fatt ta’ l-ammissjoni ukoll mil-lat ta’ l-awditur, li issa sabu li r-rapport li qalu fuq is-server m’huwiex korrett u wkoll għaliex, minkejja din l-evidenza kollha li kien hemm fl-iscoping u fil-magnitude taż-żewġ kuntratti, ma ġġustifikawx b’eżempji jew waqqgħu u qalu: Isma, dan li hemm imsemmi fir-rapport tas-Sur Naudi huwa skorrett għal dawn ir-raġunijiet.  Jiena naħseb li r-raġuni hija waħda għax, kif qal is-Sur Borg stess, ħadd ma semmilu l-kuntratt tas-Sur Naudi u allura lanqas seta’ jikkumenta fuqu.  U allura jrid għal darb’oħra issa, l-awditur jiġġustifika għala lis-Sur Borg ma tahx il-faċilita` li jara l-lista li diġa` kienet eżistenti?  Għaliex l-eżempji li ta s-Sur Cassar fl-interviewing board ma ġewx imwaqqgħin mill-awditur?  Hemm biss blanket statement li l-kitba hi l-istess - veru li hija l-istess – pero` wieħed kien jistenna li wieħed ma joqgħodx fuq il-kitba.  Meta saret l-interview mas-Sur Cassar u s-Sur Cassar irrepeta kumment li kien tipiku fejn qalulu “Isma, il-website kont nagħmel updating tagħha f’siegħa jiena” may be typical of the attitude.  If that is the attitude, allura naħseb li jekk nisimgħu r-recording kulħadd ikun jaf aktar fuqhiex qed jitkellem preċiż.

  THE CHAIRMAN:  Mela hemm talba biex jinġab ir-recording fir-rigward ta’ din il-biċċa asserzjoni tas-Sur Cassar u dak kollu li hu relatat miegħu, biex imbagħad ikollna spjegazzjoni aktar ċara għal dan il-kumitat. Jiena kont se nissuġġerixxi li niltaqgħu għada filgħodu. 

  ONOR. LEO BRINCAT:  Sur President, xtaqt nagħmel mistoqsija ta’ l-aħħar kif għad għandna ċ-ċans.

  THE CHAIRMAN:  Se nkomplu għada.

  ONOR. LEO BRINCAT:  It is only fair, anke mas-Sur Cassar li l-mistoqsijiet li qanqalt, kemm biex jiċċara l-pożizzjoni tiegħu kif ukoll biex niċċaraw il-pożizzjoni tagħna, ikollu d-dritt li jirrispondi għalihom. 

  THE CHAIRMAN:  Iva, se nkomplu għada.

  ONOR. LEO BRINCAT:  Il-mistoqsija tiegħi at this stage - apparti mistoqsijiet oħrajn li rrid nistaqsi – hija:  Naf li l-kumpannija tiegħu hija kumpannija privata u żgur m’iniex kompetenti biex noqgħod ngħidlu lil min għandu jħaddem miegħu jew le, imma ma rahiex daqsxejn stramba ... (Interuzzjonijiet) 

  THE CHAIRMAN:  Peress li saru d-9:00p.m.  nistgħu naġġornaw u niltaqgħu għada fid-9:00a.m. 

  IS-SUR LOUIS BORG: Jiena llum kelli pjani oħra u mexxejthom biex inkun nista’ niġi hawnhekk għax ċempluli dalgħodu imma għada huwa impossibbli għalija li niġi hawn. 

  THE CHAIRMAN: Imma, Sur Borg, hawnhekk qegħdin fi stadju kruċjali li rridu nikkonfermaw dak li  ... (Interuzzjonijiet) 

  IS-SUR LOUIS BORG:  Il-problema hi li rrid nitla’ Għawdex għal meetings.

  THE CHAIRMAN:  Jien nifhmek imma nistgħu nibdew fid-9:00a.m. u nippruvaw nispiċċaw sa l-10:00a.m. Il-mistoqsija naħseb li hija sempliċi, nisimgħu dak ir-recording u naraw jekk inti terġax tikkonferma dak li inti għedt fl-istatement tiegħek lill-awditur. (Interuzzjonijiet) Jiddispjaċini, Sur Borg, dawn huma żewġ statements kontradittorji, is-Sur Cassar għamel l-istatement tiegħu b’mod kategoriku u ssottomettih, hemm negazzjoni ta’ dak li stqarr f’dak li għandek ikkonfermat hemmhekk u naħseb dawn huma żewġ affarijiet li jridu jiġu ċċarati. Ħudu paċenzja imma nippruvaw li għada filgħodu neħilsu dan il-punt kollu. L-affarijiet jidhru li se jieħdu fit-tul imma hekk żviluppaw illejla u ma nistax inbiddel din. Bilfors irridu din l-ispjegazzjoni u l-kjarifikazzjoni.  

  IS-SUR ANTHONY CASSAR: Jekk forsi nista’ nissuġġerixxi, il-parti fejn iddiskutejna l-ewwel u t-tieni kuntratt u ċ-change in services u l-updating whatever, kienet parti żgħira mill-interview, jiġifieri jekk tridu flok nisimgħu kollox, nisimgħu dik ikun aħjar għax anke jien daqsxejn busy għada.

  THE CHAIRMAN: Iva, għal dik il-biċċa tal-kambjamenti bejn iż-żewġ kuntratti qegħdin nirriferu mhux għall-interview kollha. 

  ONOR. AUSTIN GATT:  Le, mhux l-interview kollha!

  IS-SUR LOUIS BORG: Imma ntqal ħafna kliem, jiġifieri l-kuntratt mhux darba semmejnih l-kuntratt imma semmejnih ħafna drabi. (Interuzzjonijiet) 

  THE CHAIRMAN: Sur Borg, intom semmejtu li waqt l-interview dan għamel statement li qed jiġi questioned u issa bilfors irridu nivverifikaw għax ma nistgħux inħalluha in arja.  Hija responsabbilta` ta’ dan il-kumitat at this point u fl-istess waqt għandek ix-sheet, għalhekk għaddejthielek biex wieħed ikun jista’ jara din ukoll u naraw f’liema konklużjonjiet naslu. 

Dan il-kumitat hu aġġornat għal għada fid-9:00a.m. u l-dawk il-persuni li kienu mgħajta llum qed jerġgħu jiġu mgħajta biex jattendu l-laqgħa ta’ għada.  Nirringrazzjakom.

Fid-9:03p.m. il-Kumitat aġġorna. 

PAGE  
2

